
    Modal insan merupakan aspek yang paling penting dalam pembangunan sesebuah negara. Pelbagai pelan pembangunan dirancang dan dirangka agar kualiti modal insan di Malaysia terus meningkat. Usaha memperkasakan modal insan negara dilaksanakan secara holistik dan bersepadu melalui program pendidikan dan program latihan di bawah Rancangan Malaysia Kesembilan (2006-2010). Pada masa kini, pembangunan modal insan adalah merangkumi pemerolehan pengetahuan dan kemahiran atau modal intelek termasuklah keupayaan skil keusahawanan dan pengetahuan sains dan teknologi serta memiliki sikap, jati diri dan nilai yang positif melalui pendidikan, latihan dan pembelajaran sepanjang hayat. Sehubungan itu, Program Transformasi Ekonomi (ETP) telah diperkenalkan dengan bersandarkan kepada Rancangan Malaysia Kesepuluh serta input daripada Majlis Penasihat Ekonomi Negara (NEAC). ETP memberikan tumpuan terhadap pemacu pertumbuhan utama atau Bidang Ekonomi Utama Negara (NKEA). Justeru, pembangunan modal insan perlu signifikan dan selaras dengan misi nasional untuk menjadikan Malaysia menjadi sebuah negara berpendapatan tinggi yang inklusif dan mampan menjelang tahun 2020 (Kerajaan Malaysia 2010).

  


  
    
      

    


    
      Keperluan terhadap bahan ilmiah hasil daripada penyelidikan dan penelitian literatur dalam isu pembangunan modal insan di Malaysia amat relevan dalam situasi masa kini. Dalam tempoh lima tahun terakhir ini, terdapat beberapa penerbitan ilmiah tentang modal insan namun pastinya liputan penulisan dan skop perbincangannya berbeza. Sehubungan itu, penghasilan buku ilmiah tentang modal insan di Malaysia sentiasa mendapat perhatian dan signifikan. Justeru, buku Pembangunan Modal Insan di Malaysia: Pendekatan dan Peranan Institusi ini bakal menjadi pelengkap kepada rujukan ilmiah dalam meneliti senario pembangunan modal insan di Malaysia.
    

  


  
    

  


  
    
      Buku hasil daripada karya ilmiah para akademik daripada beberapa universiti tempatan ini adalah himpunan kertas kerja yang dibentangkan di Persidangan Kebangsaan Masyarakat, Ruang dan Alam Sekitar (MATRA 2011). Yang menariknya ialah setiap bab dalam buku ini memiliki skop perbincangannya yang khusus dan tersendiri tetapi masih berada dalam satu kesinambungan idea yang harmoni antara satu bab dengan bab yang lain yang mendokong teras perbincangan utama buku ini iaitu pendekatan dan peranan institusi dalam pembangunan modal insan. Pendekatan mencakupi konsep, idea dan kerangka teoretikal yang berkait rapat dengan modal insan. Manakala skop institusi dalam buku ini melibatkan institusi pendidikan iaitu sekolah dan institusi pengajian tinggi serta institusi kemahiran dan keperluan modal insan dalam pasaran kerja khususnya dalam sektor industri. Kesemua institusi ini mempunyai peranan, sumbangan, kepentingan dan kerelevanannya tersendiri dalam pembangunan modal insan di negara ini.
    


    
      

    


    
      Diharapkan buku ini dapat dijadikan bahan rujukan ilmiah untuk pelbagai peringkat dari sekolah menengah sehinggalah ke peringkat universiti termasuk institusi kemahiran di negara ini. Buku ini sesuai dibaca oleh penyelidik, pembuat dasar dan pihak yang berminat untuk memahami dengan lebih lanjut tentang pendekatan dan peranan institusi dalam pembangunan modal insan di Malaysia. Seterusnya penyunting ingin merakamkan sekalung penghargaan dan jutaan terima kasih kepada semua penulis manuskrip atas kesudian mereka menyumbang dan membenarkan artikel mereka diterbitkan dalam buku Pendekatan dan Peranan Institusi dalam Pembangunan Modal Insan di Malaysia ini. Komitmen, kesungguhan dan keprihatinan penyumbang manuskrip dalam menambah baik kertas kerja yang dibentangkan di MATRA 2011 agar dapat diangkat sebagai bab buku adalah amat dihargai. Penyunting amat berbesar hati atas sokongan Pusat Pengajian Ilmu Kemanusiaan, Universiti Sains Malaysia dan kesudian Penerbit Universiti Tun Hussein Onn Malaysia untuk menerbitkan buku ini. Seterusnya, ucapan terima kasih yang tidak terhingga kepada semua pihak yang terlibat sama ada secara langsung mahupun tidak langsung dalam penerbitan buku ini.

  PENDAHULUAN


  
    

  


  
    
      Buku Pembangunan Modal Insan di Malaysia: Pendekatan dan Peranan Institusi yang terdiri daripada sembilan bab ini disusun mengikut dua tema utama perbincangan iaitu beberapa pendekatan asas dan peranan sesebuah institusi dalam membangunkan modal insan. Bab 1 adalah pengenalan tentang pendekatan, teori dan pelan pembangunan modal insan secara umum di Malaysia. Terdapat beberapa perspektif dan pendekatan asas yang dihuraikan secara ringkas dalam bab ini. Menurut perspektif Barat, pembangunan modal insan adalah suatu mekanisme untuk mengenal pasti dan mengklasifikasikan tahap kemahiran serta kebolehan seseorang individu dalam konteks pembahagian kerja dalam sesebuah organisasi. Penekanan adalah kepada aspek pengetahuan dan kemahiran khusus yang boleh meningkatkan pulangan kepada ekonomi organisasi, masyarakat dan negara. Berbeza dengan perspektif Islam yang melihat modal insan bukan sekadar mementingkan aspek pembangunan intelektual dan emosional semata-mata malah turut melibatkan pembangunan spiritual. Pembangunan modal insan adalah penting dan asas dalam membangunkan sesuatu tamadun. Modal insan merupakan tonggak utama untuk mengerakkan sinergi dalam meninggikan martabat umat dan mengembalikan kegemilangan silam. Teori modal insan telah dikemukakan oleh Schultz pada tahun 1961. Idea beliau kemudiannya dikembangkan oleh Becker (1994). Menurut Becker, teori modal insan mula dibangun dan dibahaskan pada tahun 1960-an. Ia adalah rentetan daripada implikasi kesedaran bahawa modal fizikal hanyalah sebahagian kecil daripada aspek yang menyumbang kepada pertumbuhan pendapatan sesebuah organisasi mahupun negara.
    


    
      

    


    
      Menurut teori modal insan, pendidikan dan latihan berupaya meningkatkan produktiviti seseorang pekerja, menambahkan pendapatan masa depan dan seterusnya meningkatkan pendapatan sepanjang hidup mereka. Teori ekonomi modal manusia menjelaskan bahawa modal insan yang lebih berkualiti merupakan persediaan terbaik bagi mencapai pertumbuhan ekonomi yang lebih kompetitif. Dalam konteks Malaysia, modal insan yang berkualiti merupakan tuntutan yang diberikan prioriti dalam usaha merealisasikan misi nasional sebagai sebuah negara maju berpendapatan tinggi menjelang tahun 2020. Pembangunan modal insan menjadi teras utama pembangunan dalam tempoh Rancangan Malaysia Kesembilan dan seterusnya diperkukuh dan diperkasakan dalam Rancangan Malaysia Kesepuluh. Pembangunannya dilaksanakan secara holistik dan bersepadu merangkumi pemerolehan pengetahuan dan kemahiran atau modal intelek. Ia termasuklah keupayaan skil keusahawanan dan pengetahuan sains dan teknologi di samping memiliki sikap, jati diri dan budaya kerja positif dan progresif melalui penerapan secara langsung dan tidak langsung dalam pendidikan, latihan dan pembelajaran sepanjang hayat di negara ini.
    


    
      

    


    
      Bab 2 meneliti tentang pembangunan modal insan berdasarkan pendekatan dan pandangan psikologi kemanusiaan Maslow. Teori psikologi kemanusiaan Maslow adalah relevan dalam meneliti pendekatan pembangunan modal insan kerana penekanannya terhadap keupayaan manusia untuk berkembang dengan positif dengan perkembangan keperluan yang bertahap-tahap yang dikenali sebagai teori hierarki keperluan. Teori ini turut mengambil kira ketiga-tiga komponen penting kejadian manusia iaitu fizikal, spiritual dan intelektual. Asas penting dalam teori ini ialah seseorang dirangsang oleh keperluan yang belum dipenuhi. Dalam hal ini, rangsangan tempat kerja adalah perkara yang penting seharusnya disediakan oleh majikan agar keadaan kondusif dapat diwujudkan untuk pekerja di bawahnya. Seorang majikan yang berpandangan jauh, boleh menguruskan pekerjanya dengan adil dan baik atau diistilahkan sebagai enlightened oleh Maslow, iaitu dengan beranggapan bahawa pekerja yang berada di bawahnya mempunyai keinginan untuk menjadi kreatif dan produktif. Untuk tujuan itu, sudah tentulah mereka memerlukan sokongan dan galakan, bukan kawalan yang ketat daripada pihak pengurusan. Menurut Maslow, keperluan terhadap memenuhi tuntutan psikologi merupakan keperluan yang paling asas sekali. Seterusnya, apabila kedua-dua keperluan iaitu fizikal dan spiritual telah dipenuhi, sebagai individu seseorang pekerja itu mempunyai kecenderungan untuk menuju kepada apa yang diistilahkan oleh Maslow sebagai keperluan self-actualization. Dalam keadaan ini, pekerja akan berusaha melakukan yang terbaik secara bersungguh-sungguh mengikut keupayaan, kebolehan dan kemampuan yang ada padanya demi memenuhi hasrat, visi dan misi organisasi berkenaan.
    


    
      

    


    
      Bab 3 membincangkan pendekatan menggunakan kerangka holistik dalam pembelajaran sepanjang hayat untuk pembangunan modal insan. Konsep pembelajaran sepanjang hayat adalah berteraskan kepada proses pembelajaran yang dilalui sepanjang kehidupan melalui pelbagai kaedah serta lokasi. Seterusnya menyediakan peluang pembelajaran yang sama rata kepada semua ahli masyarakat. Tiga spektrum pembelajaran iaitu formal, non-formal dan informal merupakan simbiosis yang sangat ideal dalam menyediakan kerangka pembelajaran sepanjang hayat. Simbiosis ini merupakan proses pemerolehan ilmu yang menjadi pendekatan dan strategi utama kepada pembangunan modal insan. Pembelajaran non-formal dan informal dianggap sebagai tambahan, pelengkap dan alternatif kepada pembelajaran formal. Ia menjadikan proses pemerolehan ilmu pengetahuan tidak terhad di institusi pendidikan formal semata-mata, malah boleh dilakukan di pelbagai institusi sosial dan secara bersendirian sekiranya setiap anggota masyarakat berhasrat untuk belajar di sepanjang hayat mereka. Konsep modal insan tidak dapat dipisahkan dengan aspek penguasaan ilmu pengetahuan dan kemahiran. Program pembangunan modal insan yang ideal perlu berlandaskan kepada perencanaan pendidikan dan latihan yang holistik berpaksikan kepada aktiviti pemerolehan ilmu pengetahuan dan kemahiran melalui pembelajaran. Justeru, pembelajaran formal, non-formal dan informal memberi peluang kepada pembangunan modal insan melalui penguasaan ilmu pengetahuan, pembinaan kemahiran sosial dan pembentukan keunggulan peribadi di sepanjang kitaran kehidupan. Tuntasnya, pembelajaran sepanjang hayat berperanan penting dalam membina modal insan yang holistik untuk manfaat masyarakat, organisasi dan negara.
    


    
      

    


    
      Bab 4 dapat dilihat sebagai suatu pendekatan asas dalam membangunkan modal insan di peringkat pendidikan sekolah. Institusi sekolah berperanan penting untuk menyemai, memupuk dan membentuk asas jati diri bakal modal insan yang mampu menyumbang kepada pembangunan negara. Untuk itu, Pendidikan Islam merupakan mata pelajaran dalam sistem pendidikan negara yang penting dalam membentuk generasi beriman, bertakwa, berakhlak mulia dan berketerampilan pada masa hadapan. Tujuan Falsafah Pendidikan Islam ialah untuk mendidik pelajar agar dapat menguasai ilmu, amalan dan kemahiran dalam hidup seterusnya menyumbang ke arah pembentukan jati diri muslim yang unggul. Pendidikan Islam adalah aspek penting dalam memahami perkembangan manusia dan hubungannya dengan kehidupan. Dalam membina jati diri pelajar menerusi pendidikan menengah dalam Pendidikan Islam, terdapat empat bidang utama iaitu pendidikan jiwa, pembersihan rohani, pembentukan akal fikiran yang sihat serta kecergasan tubuh badan. Fungsi pendidikan menengah mempunyai hubungan yang rapat dengan skop pendidikan Islam. Roh pendidikan Islam yang diterapkan dalam jati diri para pelajar dapat dihayati sekiranya mereka menggabungkan unsur rohani, jasmani, emosi dan intelek dalam jiwa mereka. Selain itu, pendekatan pengajaran dan pembelajaran Pendidikan Islam amat penting di sekolah menengah. Oleh kerana prinsip Islam itu yang universal dan dinamik menjadikan Islam sebagai satu agama yang tetap sesuai tanpa mengira waktu. Ini kerana terdapat sumber utama dalam melaksanakan Pendidikan Islam iaitu al-Quran dan as-Sunnah yang kekal sepanjang zaman.
    


    
      

    


    
      Bab 5 menumpukan peranan dan kepentingan institusi pengajian tinggi dalam membentuk modal insan yang berjaya. Jika dalam bab 4, pelajaran Pendidikan Islam adalah asas kepada pembentukan modal insan di peringkat institusi sekolah, di institusi pengajian tinggi (IPT) pula, kursus Tamadun Islam dan Tamadun Asia (TITAS) dianggap relevan dalam membentuk akhlak dan moral modal insan yang berjaya. Unsur pembentukan akhlak dan moral dijelaskan melalui aspek agama dan kepercayaan, institusi kekeluargaan, jihad serta sains dan teknologi. Kursus TITAS memainkan peranan penting dalam membentuk akhlak, sahsiah dan moral yang terpuji dalam kalangan pelajar IPT. Ia dilaksanakan melalui penerapan nilai-nilai murni dalam pemikiran, sikap dan tingkah laku melalui elemen kebijaksanaan, kesederhanaan, keadilan, keberanian dan pembangunan diri yang positif. Kefahaman dan penghayatan kursus ini membantu memastikan kelangsungan nilai-nilai ketamadunan dalam pembinaan tamadun Malaysia. Kursus TITAS bukan sekadar kursus wajib universiti, malah sebahagian kandungan kursusnya menerapkan unsur-unsur pembentukan akhlak dan moral pelajar. Ia membantu meningkatan potensi intelektual, rohani dan jasmani pelajar secara seimbang dan sebagai benteng kukuh dalam mendepani arus semasa yang mencabar. Ini kerana pemantapan akhlak dan moral yang sempurna mempunyai pengaruh dan kesan besar terhadap pembentukan peribadi modal insan yang bakal memimpin negara. Kursus TITAS dapat memupuk kesedaran dalam kalangan pelajar mengenai nilai-nilai sejagat yang berjaya menyatukan pelajar yang berlatar belakang budaya yang berbeza. Kesedaran yang mendalam mengenai nilai-nilai sejagat membantu memupuk kesefahaman dalam sesebuah masyarakat. Kesedaran ini mempunyai nilai pendidikan yang tinggi dalam membentuk akhlak dan moral masyarakat Malaysia yang berbilang kaum, agama, bahasa dan budaya.
    


    
      

    


    
      Bab 6 masih membincangkan tentang peranan institusi pengajian tinggi dalam pembentukan modal insan yang berjaya tetapi ditinjau daripada perspektif isu kebolehpasaran dan kebolehkerjaan graduan IPT di Malaysia. Pendidikan tinggi semakin mendapat perhatian kerajaan kerana kejayaan proses pembangunan negara sangat bergantung kepada keupayaan IPT dalam menghasilkan tenaga terlatih dalam bidang yang diperlukan. Walaupun pengajian tinggi di Malaysia telah mengalami perubahan yang pesat bukan sahaja daripada segi bilangan graduan yang dilahirkan dan peningkatan yang besar dalam bilangan institusi pendidikan tinggi, namun wujud beberapa isu yang berkaitan dengan pasaran tenaga kerja siswazah. Pada masa kini, majikan tidak lagi hanya menitikberatkan kelulusan akademik semata-mata tetapi yang lebih penting adalah kemahiran insaniah (soft skills) yang mengukuhkan lagi daya saingan buruh dalam pasaran pekerjaan. Aspek kemahiran inilah yang membezakan antara individu dan memberi nilai tambah kepada tenaga buruh dalam merebut peluang pekerjaan yang semakin terhad tetapi cepat berubah daripada segi keperluan kemahiran. Kemahiran insaniah seperti penguasaan bahasa, kemahiran menyelesaikan masalah dan kepimpinan adalah amat penting untuk memastikan kebolehpasaran siswazah. Selain itu, majikan memerlukan pekerja yang mempunyai kemahiran berkomunikasi dan sifat peribadi yang baik dan berpengetahuan dalam bidang teknologi maklumat. Masalah kebolehpasaran ini ada kaitan dengan ketidakselarasan antara penawaran dan permintaan tenaga buruh di Malaysia. Ekonomi negara kini lebih menjurus ke arah ekonomi yang bertunjangkan sains dan teknologi, namun penghasilan graduan lebih banyak dalam bidang sastera. Ia sekali gus akan memberikan kesan ke atas kebolehpasaran siswazah di negara ini.
    


    
      

    


    
      Selain meneliti peranan institusi sekolah dan institusi pengajian tinggi dalam pembangunan modal insan, buku ini turut meninjau cabaran dan peranan institut kemahiran dalam melahirkan modal insan yang berilmu dan berkemahiran. Untuk itu, Bab 7 akan mengupas isu dan sumbangan institusi kolej komuniti dalam membangunkan modal insan dengan merujuk kepada kajian kes di Kolej Komuniti Arau Perlis (KKAP). KKAP satu-satunya kolej komuniti di negeri Perlis namun meskipun telah beroperasi lebih satu dekad didapati keberkesanan dan sumbangannya dalam memperkasa kualiti modal insan komuniti di negeri Perlis masih belum mencapai tahap yang diharapkan. Terdapat beberapa isu yang berkaitan, antaranya jumlah kemasukan anak tempatan dan kaum bukan Melayu mengikuti kursus sepenuh masa, prestasi akademik, penguasaan kemahiran, kebolehpasaran graduan, kursus-kursus jangka pendek serta pembelajaran sepanjang hayat yang tidak dapat dijalankan secara optimum. Kolej komuniti adalah satu entiti yang sangat penting dalam blueprint sistem pembangunan modal insan di negara ini. Ia memberi peluang bagi mereka yang ‘tercicir’ selepas peringkat menengah, sama ada disebabkan oleh masalah akademik mahupun lain-lain punca seperti kemiskinan, sosial, kesihatan dan sebagainya. Kewujudannya dengan ciri-ciri tersendiri adalah sebagai pelengkap kepada lain-lain institusi latihan kemahiran sedia ada kerana lebih memberikan tumpuan kepada masyarakat setempat. Peranan ini dilaksanakan melalui kaedah pendidikan sepenuh masa dan pelbagai program pembelajaran sepanjang hayat yang komprehensif, progresif dan telah melalui pelbagai proses penambahbaikan sepanjang 10 tahun sejak penubuhannya.
    


    
      

    


    
      Bab 8 membincangkan peranan dan kerelevanan firma dan industri ke arah melahirkan modal insan yang berkemahiran tinggi dan berdaya saing. Bab ini akan meneliti peranan Taman Teknologi Tinggi Kulim (KHTP) dalam memperkasakan modal insan yang bersifat strategik, kritikal dan berperanan sebagai penggerak kepada pertumbuhan k-ekonomi. Peranan modal manusia dapat dilihat dalam dua bentuk iaitu yang pertama kuantiti sumber manusia yang dapat menyediakan sumber tenaga kerja terhadap pasaran buruh manakala bentuk kedua iaitu dapat diukur melalui kualiti sumber manusia yang dapat menyediakan kemahiran bagi kecekapan pengeluaran. Pembangunan modal insan adalah berkaitan dengan peranan firma teknologi tinggi. Perkaitan keperluan pekerja di sektor firma teknologi tinggi dan peranan firma teknologi tinggi adalah dalam meningkatkan tahap kecekapan dan kualiti pekerja. KHTP berpotensi untuk berkembang maju melalui pembangunan pekerja. Peranan firma berteknologi tinggi terhadap pembangunan modal insan adalah penting untuk diberikan perhatian dalam peningkatan sumber manusia yang seterusnya memberi kesan positif kepada pertumbuhan ekonomi. Pelbagai program latihan yang telah dilakukan oleh firma untuk meningkatkan tahap kecekapan para pekerja sama ada firma merancang dan menyediakan latihan kepada pekerja di dalam organisasi tersendiri mahupun berkerjasama dengan institusi latihan yang berkaitan dengan latihan dan kemahiran pekerja. Produktiviti seorang pekerja dapat ditunjukkan apabila ia mampu meningkatkan hasil pengeluaran berbanding sebelumnya dari segi masa dan tempoh hari bekerja. Implikasi dan sumbangan pekerja terhadap firma berteknologi tinggi ialah dari segi hasil kerja, masa bekerja, kualiti yang dihasilkan dan keupayaan mereka terhadap daya saing organisasi firma.
    


    
      

    


    
      Buku Pembangunan Modal Insan di Malaysia: Pendekatan dan Peranan Institusi ini diakhiri dengan Bab 9 yang mengupas tentang cabaran pembangunan modal insan di Malaysia dalam era globalisasi dan kecanggihan teknologi maklumat masa kini. Bab ini meneliti tentang peranan kelebihan daya saing lokasi dan kaitannya dengan pembangunan modal insan. Pada tahun 1990-an, apabila persaingan global semakin sengit dan kemunculan banyak lokasi yang saling bersaing untuk menarik modal dan aktiviti pengeluaran telah meningkatkan minat terhadap kajian berkaitan dengan kelebihan daya saing lokasi. Persaingan lokasi telah memaksa sesuatu kawasan itu untuk menawarkan kelebihan yang unik dan berdaya saing bagi mengatasi para pesaing yang ada. Kelebihan dari aspek kos yang rendah semata-mata tidak memadai. Hal ini menyebabkan peranan faktor buruh sebagai faktor tarikan lokasi turut berubah. Faktor buruh tidak lagi dilihat hanya dari aspek kos semata-mata tetapi juga merangkumi aspek kualiti dan kemahiran. Melalui pembangunan modal manusia sesebuah negara itu boleh mewujudkan kelebihan daya saing kesan daripada transfomasi yang berlaku dalam sistem pengeluaran yang turut memberi impak terhadap keperluan tenaga buruh. Dunia kini sedang melalui tempoh perkembangan dan perubahan teknologi, ekonomi dan sosial yang paling pesat. Konsep modal intelek mula digunakan untuk menggambarkan nilai yang dicipta oleh tenaga buruh. Walaupun pada hakikatnya ia masih merujuk kepada sumber tenaga buruh tetapi peranan buruh sebagai faktor lokasi telah semakin berubah selaras dengan perubahan ekonomi. Ini telah membawa kepada perubahan paradigma dalam menilai kepentingan sumber buruh dengan memberi penekanan kepada pengetahuan dan kemahiran dalam mencipta kelebihan daya saing firma dan kawasan.
    


    
      

    


    
      Dengan terhasilnya buku suntingan ini, diharap ia menjadi sumber dokumentasi dan bahan rujukan penting kepada pelbagai pihak khususnya dalam memahami pendekatan dan peranan institusi terpilih dalam pembangunan modal insan di Malaysia.
    

  


  
    

  


  BAB 1


  PENDEKATAN, TEORI DAN PELAN PEMBANGUNAN MODAL INSAN DI MALAYSIA


  
    
      

    


    
      Jabil Mapjabil, Narimah Samat & Seow Ta Wee
    


    
      

    


    
      PENGENALAN


      
        Modal insan berkait rapat dengan sumber manusia, tenaga kerja ataupun buruh yang memainkan peranan penting dalam pembangunan sesebuah masyarakat dan negara. Modal insan yang berkualiti adalah penting dalam memberikan nilai tambah yang diperlukan khususnya oleh sesebuah negara sedang membangun untuk mempertingkatkan produktiviti yang seterusnya menyumbang kepada peningkatan ekonomi negara berkenaan. Sejarah menunjukkan bahawa kekuatan sesebuah negara amat bergantung kepada kualiti rakyatnya. Negara perindustrian seperti Jepun, Switzerland dan Korea Selatan telah berjaya membawa perubahan dan mencapai pertumbuhan ekonomi yang tinggi hasil daripada kualiti modal insannya, walaupun negara berkenaan tidak mempunyai sumber semula jadi ekonomi yang banyak (Mohd. Yusof & Dullah 2008). Modal insan hanya akan menjadi aset berharga bagi sesebuah organisasi dan negara sekiranya tahap kecekapan, kemahiran, sikap dan pengetahuan modal insan dibangunkan selaras dengan keperluan organisasi dan negara (Yahaya & Abd. Hair 2008).
      


      
        

      


      
        
          Justeru, pembangunan modal insan merupakan agenda utama dalam memacu pertumbuhan dan kemajuan ekonomi sesebuah negara. Di Malaysia, sistem pendidikan dan latihan diorientasikan semula supaya pengetahuan, kemahiran dan kepakaran yang diperolehi dapat menyokong ekonomi berasaskan pengetahuan (Ishak & Zulkifly 2008). Sehubungan itu, Program Transformasi Ekonomi (ETP) telah diperkenalkan dengan bersandarkan kepada Rancangan Malaysia Kesepuluh serta input daripada Majlis Penasihat Ekonomi Negara (NEAC). ETP memberikan tumpuan terhadap pemacu pertumbuhan utama atau Bidang Ekonomi Utama Negara (NKEA). Tuntasnya, pembangunan modal insan perlu signifikan dan selaras dengan misi nasional untuk menjadikan Malaysia menjadi sebuah negara berpendapatan tinggi yang inklusif dan mampan menjelang tahun 2020 (Kerajaan Malaysia 2010).
        


        
          

        


        PENDEKATAN DALAM PEMBANGUNAN MODAL INSAN


        
          Pembangunan modal insan merujuk kepada segala usaha terancang sesebuah organisasi untuk memudahkan pembelajaran tingkah laku kerja yang tertentu. Usaha ini bertujuan untuk memperbaiki prestasi dengan mempertingkatkan kebolehan pekerja melakukan tugas dan tanggungjawab mereka supaya objektif atau sasaran yang ditetapkan dalam sesebuah organisasi dapat dicapai (Wan Idros 2008). Pembangunan modal insan boleh diteliti daripada beberapa pendekatan. Mengikut perspektif Barat, pembangunan modal insan adalah suatu cara dalam mengenal pasti dan mengkelaskan kemahiran serta kebolehan seseorang individu dalam konteks pengambilan pekerja yang akhirnya memberikan sumbangan yang signifikan kepada pembangunan negara. Penekanan adalah kepada pembangunan sumber manusia dari aspek pengetahuan dan kemahiran tertentu yang mampu memberikan pulangan kepada ekonomi sesebuah organisasi, masyarakat dan negara. Pada perspektif Islam, modal insan bukan sekadar mementingkan aspek pembangunan intelektual dan emosional semata-mata malah turut melibatkan pembangunan spiritual. Islam melihat modal insan sebagai suatu konsep yang amat luas dan lebih terperinci. Sehubungan itu, keluarga merupakan unit asas dalam membentuk sebuah masyarakat. Oleh itu, kejayaan dan kesejahteraan sesebuah keluarga amat penting dalam membentuk masyarakat yang sejahtera, berjaya dan maju. Kemajuan yang dicapai oleh masyarakat pasti akan memperoleh kegemilangan dan dilimpahi kemakmuran, ketenteraman, kestabilan serta kekuatan (Azizi Yahaya et al. 2009).
        


        
          

        


        
          Menurut Mohd Roslan (2010), pembangunan modal insan adalah penting dan asas dalam membangunkan sesuatu tamadun. Modal insan merupakan tonggak utama untuk menggerakkan sinergi dalam meninggikan martabat umat dan mengembalikan kegemilangan silam. Dalam melahirkan modal insan, pendekatan keilmuan adalah kaedah yang paling sesuai. Dalam konteks Malaysia, keperluan modal insan dalam budaya ilmu dapat diteliti melalui Falsafah Pendidikan Negara iaitu;
        


        
          …suatu usaha yang berterusan ke arah mengembangkan lagi potensi individu secara menyeluruh dan bersepadu untuk melahirkan insan yang seimbang dan harmonis dari segi intelek, rohani, emosi dan jasmani berdasarkan kepercayaan dan kepatuhan kepada tuhan. Usaha ini bertujuan untuk melahirkan warganegara Malaysia yang berilmu pengetahuan, berketrampilan, berakhlak mulia, bertanggungjawab dan berkeupayaan mencapai kesejahteraan diri serta dapat memberikan sumbangan terhadap keharmonian dan kemakmuran keluarga, masyarakat dan negara.
        

      


      
        Dalam hal ini, pendekatan dalam pembangunan modal insan dapat diteliti melalui pemahaman terhadap keperluan fizikal, intelektual dan spiritual sumber manusia berkenaan agar menjadi modal insan yang lebih produktif serta berdaya saing dan pada masa yang sama memiliki nilai akhlak dan moral yang terpuji. Justeru, kandungan kurikulum pendidikan prasekolah, rendah dan menengah di negara ini perlu sentiasa dikaji dan diperbaharui selaras dengan hasrat untuk melahirkan modal insan yang berkualiti.
      


      
        

      


      
        Sehubungan itu, pendidikan tertiari adalah aspek penting dalam menyediakan modal insan yang berpengetahuan dan berkemahiran yang diperlukan bagi mencapai tahap negara maju berlandaskan kepada ekonomi berasaskan pengetahuan (k-economy). Pendidikan tertiari memberikan peluang kepada pendidikan sepanjang hayat yang seterusnya boleh meningkatkan peluang kerjaya yang lebih baik (Muhammad & Tajulddin 2008). Pendidikan tertiari ialah pendidikan selepas sekolah menengah sehingga ke peringkat pendidikan tinggi yang merangkumi pendidikan berikut:
      


      
        
          	Pendidikan bukan bertaraf universiti (politeknik, institusi perguruan, kolej dan institut kemahiran);

        


        
          	Pendidikan tinggi di institusi pengajian tinggi awam, swasta dan luar negara.

        

      


      
        Pendekatan konsep pembelajaran sepanjang hayat yang meliputi tiga kerangka pembelajaran utama iaitu pembelajaran formal, non-formal dan informal semakin penting dalam usaha membangunkan modal insan. Sehubungan dengan itu, penyertaan seseorang individu dalam sistem pembelajaran berterusan atau sepanjang hayat dapat menyumbang kepada pembangunan modal insan yang boleh dilihat daripada dua perspektif. Pertama, kesan pembelajaran berterusan yang berkait secara langsung dengan pembangunan diri individu itu sendiri. Hasilnya, seseorang individu itu berupaya untuk meningkatkan kemahirannya seperti kemahiran berkomunikasi, kepimpinan, kerja berkumpulan dan keupayaan untuk mengadaptasi situasi baharu. Selain itu, individu berkenaan juga berupaya untuk meningkatkan tahap pengetahuannya supaya tidak terlekang dalam disiplin ilmu di tempat ia terlibat dan seterusnya mampu menjana peningkatan sosioekonominya. Kedua, pembangunan diri individu dapat menyumbang kepada pembangunan organisasi di tempat individu tersebut bekerja. Hasil daripada pembangunan dirinya, seseorang individu berupaya untuk memperbaiki mutu kerja, meningkatkan semangat kerja berkumpulan dan akhirnya menyumbang kepada pasaran tenaga kerja negara yang berkemahiran dan berpengetahuan, seterusnya membantu negara membangun melalui kemasukan pelaburan asing yang tertarik dengan kemampuan pasaran kerja yang ditawarkan oleh negara ini (Norsiah et al. 2008).
      


      
        

      


      TEORI MODAL INSAN


      
        Teori modal insan telah dikemukakan oleh Schultz pada tahun 1961. Seterusnya idea berkenaan telah dikembangkan secara lebih meluas oleh Becker (1994). Becker telah menjelaskan dalam bukunya yang bertajuk ‘Human Capital: A Theoritical and Empirical Analysis with Special Reference to Education’ bahawa teori model insan telah mula dikesan dibangunkan pada tahun 1960-an implikasi daripada kesedaran bahawa modal fizikal hanyalah sebahagian kecil daripada aspek yang menyumbang kepada pertumbuhan pendapatan sesebuah organisasi mahupun negara. Secara perbandingan, kemunculan pendidikan dan latihan kemahiran dalam teknologi ketenteraan turut memainkan peranan penting dalam penemuan teori ini (Becker 1994).
      


      
        

      


      
        Teori modal insan berakar umbi dan tercetus daripada cabang ekonomi iaitu ekonomi buruh. Ekonomi buruh adalah suatu bidang yang meneliti tentang tenaga kerja secara umum. Schultz (1961) telah memperkenalkan pulangan atas pelaburan (return-on-investment) yang seterusnya mengetengahkan konsep analisis kos dan faedah (the cost-benefit analysis) terhadap pendidikan dan latihan. Becker (1994) pula telah membangunkan teori modal insan berdasarkan kajian Schultz (1961) khususnya tentang pulangan atas pelaburan. Beliau telah memperkenalkan konsep modal insan tujuan umum (general-purpose human capital) dan modal insan firma khusus (firm-specific human capital) yang digunakan secara meluas oleh pengamal pembangunan sumber manusia seluruh dunia. Menurut Muhammad dan Tajulddin (2008), perbelanjaan dalam pendidikan dianggap sebagai pelaburan dalam sumber manusia, iaitu individu dan masyarakat dapat mengira faedah yang diterima apabila melabur dalam pendidikan. Kaedah pengiraan ini dapat dilakukan dengan membuat perbandingan antara faedah yang didapati hasil daripada pelaburan dalam pendidikan dengan kos yang dikeluarkan untuk perbelanjaan pendidikan. Asas utama teori modal insan ialah kapasiti pembelajaran seseorang individu dapat dibandingkan dengan sumber semula jadi lain yang terlibat dalam proses pengeluaran, iaitu apabila sumber manusia dieksploitasi secara berkesan, hasilnya ia akan menguntungkan pengusaha dan masyarakat itu keseluruhannya (Livingstone 1997).
      


      
        

      


      
        Menurut teori modal insan, pendidikan dan latihan mampu meningkatkan produktiviti seseorang pekerja dengan memberikan pengetahuan dan kemahiran yang berguna, seterusnya meningkatkan pendapatan masa depan pekerja tersebut dengan meningkatkan pendapatan seumur hidup mereka (Becker 1994). Becker mengandaikan bahawa perbelanjaan ke atas latihan dan pendidikan adalah mahal, justeru ia harus dianggap sebagai suatu pelaburan kerana ia dijalankan dengan tujuan untuk meningkatkan pendapatan seseorang individu ataupun organisasi. Teori ekonomi modal manusia menjelaskan bahawa modal insan yang lebih berkualiti merupakan persediaan terbaik bagi mencapai pertumbuhan ekonomi yang lebih berdaya saing. Hal ini dapat dicapai melalui pelaburan modal insan, khususnya melalui pendidikan dan latihan (Ishak & Zulkifly 2008). Menurut Olaniyan dan Okemakinde (2008), teori modal insan menekankan terhadap bagaimana pendidikan mampu meningkatkan produktiviti dan keberkesanan pekerja dengan cara meningkatkan tahap kognitif mereka agar menjadi sumber manusia yang lebih produktif. Dana peruntukan yang diberikan kepada pendidikan formal dilihat sebagai suatu pelaburan yang amat penting dalam pembangunan modal insan.
      


      
        

      


      
        Pendekatan modal insan sering digunakan untuk menjelaskan perbezaan dalam upah pekerjaan. Modal insan boleh dilihat dari perspektif umum seperti memiliki kebolehan untuk membaca dan menulis ataupun dalam terma yang lebih khusus seperti pengambilalihan kemahiran tertentu dengan penggunaan teknologi yang minima. Menurut Becker (1994), modal insan adalah sama seperti pengeluaran secara fizikal, contohnya kilang dan mesin, seseorang boleh melabur dalam modal insan melalui pendidikan, latihan mahupun rawatan perubatan. Seterusnya sesuatu output adalah bergantung sebahagiannya pada kadar pulangan ke atas modal insan yang dimiliki. Oleh itu, modal insan adalah suatu cara pengeluaran, iaitu pelaburan tambahan akan menghasilkan output tambahan. Modal insan boleh diganti tetapi tidak boleh dipindah milik seperti tanah, buruh atau modal tetap. Sehubungan itu, fokus terhadap pendidikan sebagai modal berkait rapat dengan konsep modal insan yang menekankan pembangunan kemahiran sebagai faktor penting dalam aktiviti pengeluaran (Olaniyan & Okemakinde 2008).
      


      
        

      


      
        PELAN PEMBANGUNAN MODAL INSAN DALAM RANCANGAN MALAYSIA KESEMBILAN


        
          Modal insan yang berkualiti merupakan elemen paling kritikal dalam mencapai misi nasional sebagai sebuah negara maju menjelang tahun 2020. Justeru, pembangunan modal insan menjadi teras utama pembangunan dalam tempoh Rancangan Malaysia Kesembilan. Pembangunan modal insan dilaksanakan secara holistik yang merangkumi pemerolehan pengetahuan dan kemahiran atau modal intelek termasuklah keupayaan keusahawanan dan pengetahuan sains dan teknologi serta memiliki sikap, nilai dan etika positif dan progresif melalui pendidikan, latihan dan pembelajaran sepanjang hayat (Kerajaan Malaysia 2006). Pembangunan modal insan melibatkan usaha dalam memperkasakan program pendidikan dan program latihan negara.
        


        Pembangunan Modal Insan melalui Program Pendidikan


        
          Pendidikan Prasekolah dan Rendah
        


        
          

        


        
          Enrolmen kanak-kanak prasekolah berumur empat hingga enam tahun meningkat kepada 702, 897 orang pada tahun 2005 seperti ditunjukkan dalam Jadual 1.1. Sebanyak 51.3 peratus daripada jumlah enrolmen tersebut adalah pendidikan di prasekolah awam. Penggunaan Kurikulum Kebangsaan Pendidikan Prasekolah bagi kanak-kanak berumur lima hingga enam tahun telah diwajibkan di semua prasekolah mulai tahun 2003 untuk menjamin kualitinya. Seterusnya enrolmen di sekolah rendah meningkat kepada 3.0 juta orang (Kerajaan Malaysia 2006). Sehubungan itu, pelbagai program dilaksanakan bagi memupuk nilai moral dan etika serta melahirkan warganegara yang bertanggungjawab pada masa hadapan. Pada tahun 2005, program j-QAF² diperkenalkan kepada pelajar beragama Islam di sekolah rendah yang melibatkan pelajar Tahun 1. Mata pelajaran Sivik dan Kewarganegaraan pula diperkenalkan pada tahun 2005 kepada pelajar Tahun 4 sekolah rendah dan Tingkatan 1 sekolah menengah bagi mewujudkan kesedaran mengenai peranan, hak dan tanggungjawab ke arah melahirkan masyarakat yang patriotik.
        


        
          

        


        
          
            Jadual 1.1: Enrolmen di institusi pendidikan awam Malaysia, 2000 - 2010
          

        

      


      
        
          
            
            
            
            
          

          
            	Peringkat Pendidikan

            	Bilangan Pelajar
          


          
            	2000

            	2005

            	2010
          


          
            	Prasekolah (4-6 tahun)

            	539,469

            	702,897

            	784,200
          


          
            	Rendah

            	2,907,123

            	3,004,977

            	3,195,977
          


          
            	
              Menengah Rendah


              
                Sekolah kerajaan &

                bantuan kerajaan

                Maktab Rendah Sains MARA
              

            

            	1,256,772

            

            1,251,466

            5,306

            	1,330,229

            

            1,322,212

            8,017

            	1,425,231

            

            1,412,235

            12,996
          


          
            	
              Menengah Atas


              
                Sekolah kerajaan &

                bantuan kerajaan (Akademik)

                Maktab Rendah Sains MARA

                Sekolah kerajaan bantuan

                kerajaan (Teknik & Vokasional)
              

            

            	707,835

            

            637,292

            10,118

            

            60,425

            	763,618

            

            678,646

            12,145

            

            72,827

            	881,247

            

            774,550

            21,470

            

            85,227
          


          
            	
              Menengah Tinggi


              
                Sekolah kerajaan & bantuan

                kerajaan

                Kursus pradiploma &

                prauniversiti
              

            

            	94,544

            

            48,035

            

            46,509

            	199,636

            

            144,194

            

            55,442

            	277,904

            

            202,904

            

            75,000
          


          
            	Pendidikan Guru

            	23,740

            	34,672

            	45,899
          


          
            	Jumlah

            	5,529,483

            	6,076,029

            	6,610,458

          

        


        
          Sumber: Kementerian Pelajaran Malaysia, Kerajaan Malaysia (2006).

        

      


      
        

      


      
        
          Pendidikan Menengah
        


        
          

        


        
          Enrolmen di sekolah kerajaan dan sekolah bantuan kerajaan meningkat kepada 2.1 juta orang pelajar pada tahun 2005 (Jadual 1.1). Enrolmen pelajar di sekolah teknik dan vokasional bertambah kepada 72,827 orang pada tahun 2005. Peratusan pelajar aliran sains meningkat daripada 32.2 peratus pada tahun 2000 kepada 45.6 peratus pada tahun 2005. Sehubungan itu, Kurikulum Bersepadu Sekolah Rendah (KBSR) dan Kurikulum Bersepadu Sekolah Menengah (KBSM) telah dikaji semula bagi memperkukuhkan penggunaan sistem pembelajaran berpusatkan pelajar (Kerajaan Malaysia 2006). Pada tahun 2005, pengajaran mata pelajaran Sains dan Matematik dalam Bahasa Inggeris (PPSMI) yang diperkenalkan pada tahun 2003 telah diperluas kepada pelajar tahun 1 hingga tahun 3, peringkat menengah rendah, Tingkatan 6 dan kolej matrikulasi. Namun begitu, PPSMI telah dimansuhkan mulai tahun 2012.
        


        
          

        


        
          Pendidikan Guru
        


        
          

        


        
          Kurikulum dan kokurikulum latihan perguruan diperkukuh untuk menjadikan guru sebagai pengurus yang cekap dalam proses pengajaran dan pembelajaran serta berupaya menggunakan teknologi maklumat bagi mencipta teknik pengajaran yang inovatif. Pelaksanaan Program Pensiswazahan Guru diteruskan bagi meningkatkan bilangan guru berijazah di negara ini.
        


        
          

        


        
          
            Jadual 1.2: Institusi pendidikan tertiari, 2000 - 2010
          


          
            
              
                
                
                
                
              

              
                	Institusi

                	2000

                	2005

                	2010
              


              
                	
                  Awam


                  
                    Universiti

                    Kolej Universiti

                    Politeknik

                    Kolej Komuniti
                  

                

                	

                11

                0

                11

                0

                	

                11

                6

                20

                34

                	

                20

                0

                21

                37
              


              
                	Jumlah

                	22

                	71

                	78
              


              
                	
                  Swasta


                  
                    Universiti

                    Kolej Universiti

                    Kampus Cawangan

                    Kolej
                  

                

                	

                5

                0

                3

                632

                	

                11

                11

                5

                532

                	

                15

                15

                4

                545
              


              
                	Jumlah

                	640

                	559

                	579
              

            


            
              Sumber: Kementerian Pengajian Tinggi, Kerajaan Malaysia (2006).

            

          


          
            

          

        


        
          
            Pendidikan Tertiari
          


          
            

          


          
            Kapasiti universiti sedia ada telah dipertingkat bagi menyediakan lebih banyak peluang kepada pendidikan tinggi. Di samping itu, universiti, kolej komuniti, kampus cawangan, politeknik serta kolej komuniti baru ditubuhkan (Jadual 1.2).
          


          
            

          


          
            Sehubungan itu, enrolmen pelajar di semua peringkat pengajian di institusi pendidikan tertiari awam dan swasta meningkat kepada 731,698 orang pada tahun 2005 (Jadual 1.3). Di peringkat lepasan ijazah, enrolmen bagi pengajian sarjana dan kedoktoran falsafah (PhD.) adalah sebanyak 16.2 peratus daripada jumlah enrolmen di semua peringkat ijazah di institusi pendidikan tinggi awam dan 3.8 peratus di institusi pendidikan tinggi swasta. Jumlah keluaran dari institusi pendidikan tertiari awam dan swasta di semua peringkat pendidikan meningkat daripada 130,161 orang pada tahun 2000 kepada 252,730 orang pada tahun 2005.
          


          
            

          


          
            
              Jadual 1.3: Enrolmen di institusi pendidikan tertiari mengikut peringkat pengajian, 2000 - 2005
            


            
              
                
                  
                  
                  
                  
                  
                  
                  
                

                
                  	Peringkat Pengajian

                  	2000

                  	2005
                


                
                  	Awam

                  	Swasta

                  	Jumlah

                  	Awam

                  	Swasta

                  	Jumlah
                


                
                  	Sijil

                  	23,816

                  	81,754

                  	105,570

                  	37,931

                  	94,949

                  	132,880
                


                
                  	Diploma

                  	91,398

                  	117,056

                  	208,454

                  	98,953

                  	131,428

                  	230,381
                


                
                  	Ijazah pertama

                  	170,794

                  	59,932

                  	230,726

                  	212,326

                  	110,591

                  	322,917
                


                
                  	Sarjana

                  	24,007

                  	2,174

                  	26,181

                  	34,436

                  	4,202

                  	38,638
                


                
                  	PhD.

                  	3,359

                  	131

                  	3,490

                  	6,742

                  	140

                  	6,882
                


                
                  	Jumlah

                  	313,374

                  	261,047

                  	574,421

                  	390,388

                  	341,310

                  	731,698
                

              


              
                Sumber: Kementerian Pengajian Tinggi, Kerajaan Malaysia (2006).

              

            


            
              

            

          

        

      


      
        
          Pembelajaran Sepanjang Hayat
        


        
          

        


        
          Program pembelajaran sepanjang hayat dengan syarat kemasukan yang fleksibel ditawarkan oleh kolej komuniti serta institusi pendidikan tinggi awam dan swasta seperti Universiti Terbuka Malaysia (OUM) dan Universiti Tun Abdul Razak (Unitar). Kolej komuniti menawarkan kursus jangka pendek manakala institusi pendidikan tinggi menawarkan program pendidikan lanjutan.
        


        
          

        


        Pembangunan Modal Insan melalui Program Latihan


        
          Latihan Kemahiran
        


        
          

        


        
          Kapasiti institusi latihan awam bagi latihan sebelum bekerja meningkat menerusi penubuhan 20 institusi latihan kemahiran dan menaik taraf institusi latihan sedia ada. Hasilnya, keluaran daripada institusi latihan awam meningkat kepada 38,765 orang pada tahun 2005 seperti ditunjukkan dalam Jadual 1.4. Pengambilan bagi kursus di peringkat Sijil Kemahiran Malaysia (SKM) Tahap 4 dan diploma di institusi latihan awam meningkat kepada 7,110 orang pada tahun 2005. Di samping itu, pusat pembangunan kemahiran negeri (PPK) menambahkan kapasiti untuk melatih lebih ramai pekerja mahir dengan meningkatkan pengambilan bagi kursus sebelum bekerja kepada 11,060 orang pada tahun 2005. Seramai 2,735 orang perantis dilatih di bawah Skim Perantisan Perbadanan Sumber Manusia Berhad (PSMB) (Kerajaan Malaysia 2006).
        


        
          

        


        
          Kerajaan telah melaksanakan program latihan secara dua syif pada tahun 2005 bagi menambah peluang latihan untuk lepasan sekolah serta meningkatkan penawaran sumber tenaga mahir. Sebanyak 49 institusi latihan termasuk institusi latihan awam dan PPK melaksanakan program tersebut. Bagi meningkatkan dan menyelaras kualiti latihan untuk tenaga pengajar, Standard Kemahiran Pekerjaan Kebangsaan (NOSS) untuk tenaga pengajar telah dibangunkan. Selain itu, program latihan semula di bawah Program Pembangunan Kemahiran untuk Tenaga Pengajar dan Pegawai Latihan Vokasional serta Dasar Pandang ke Timur terus dilaksanakan. Bagi meningkatkan kualiti latihan, NOSS disediakan berdasarkan format baru mulai tahun 2005. Di samping itu, Sistem Latihan Dual Nasional (SLDN) dilancarkan pada bulan Julai 2005 untuk memperkukuh sistem penyampaian latihan dan memastikan penyediaan latihan selaras dengan keperluan industri (Kerajaan Malaysia 2006).
        


        
          

        


        
          Latihan Semula dan Peningkatan Kemahiran
        


        
          

        


        
          PSMB telah mempergiat usaha bagi menggalakkan lebih ramai majikan melatih semula dan meningkatkan kemahiran pekerja mereka. Sehubungan itu, liputan Tabung Pembangunan Sumber Manusia (HRDF) diperluas untuk merangkumi firma dalam industri perkhidmatan berkaitan dengan pembuatan seperti logistik dan sokongan pasaran. Kerajaan terus menyediakan bantuan kewangan dalam bentuk geran setara kepada enterpris kecil dan sederhana (EKS). Bantuan kewangan juga disediakan di bawah Program Peningkatan Kemahiran Perbadanan Perusahaan Kecil dan Sederhana (SMIDEC) (Kerajaan Malaysia 2006).
        


        
          

        


        
          
            Jadual 1.4: Keluaran sumber manusia mahir dan separuh mahir mengikut kursus, 2000 - 2005
          


          
            
              
                
                
                
                
                
                
                
              

              
                	Peringkat Pengajian

                	2000

                	2005
              


              
                	Awam

                	Swasta

                	Jumlah

                	Awam

                	Swasta

                	Jumlah
              


              
                	
                  Kejuruteraan


                  
                    Mekanikal

                    Elektrikal

                    Sivil
                  

                

                	16,428

                9,606

                5,234

                1,588

                	9,730

                2,232

                7,378 120

                	26,158

                11,838

                12,612

                1,708

                	31,633

                17,380

                11,677

                2,576

                	17,337

                4,866

                12,221

                250

                	48,970

                22,246

                23,898

                2,826
              


              
                	Ketukangan Bangunan

                	1,417

                	547

                	1,964

                	2,566

                	1,200

                	3,766
              


              
                	Teknologi Maklumat & Komunikasi

                	903

                	7,520

                	8,423

                	1,016

                	11,844

                	12,860
              


              
                	Lain-lain

                	2,133

                	928

                	3,061

                	3,550

                	2,730

                	6,280
              


              
                	Jumlah

                	20,881

                	18,725

                	39,606

                	38,765

                	33,111

                	71,876
              

            

          


          
            
              Sumber: Kerajaan Malaysia (2006).
            


            
              

            


            
              TERAS DASAR PEMBANGUNAN MODAL INSAN DI MALAYSIA


              
                Pelaburan dalam modal insan di Malaysia dapat diteliti melalui Perkembangan Rancangan Malaysia Kesembilan (RMK-9). Pelaburan sebanyak RM45.1 bilion yang diperuntukkan oleh pihak kerajaan bagi melaksanakan pelbagai program pendidikan dan latihan bakal dilaksanakan dalam tempoh rancangan lima tahun berkenaan. Matlamatnya adalah untuk melahirkan modal insan yang mampu meningkatkan daya tahan dan pertumbuhan ekonomi, memacu ekonomi berasaskan pengetahuan serta membentuk masyarakat dengan sistem nilai yang boleh dicontohi. Hasrat ini boleh dicapai melalui peningkatan kerjasama antara pihak kerajaan, sektor swasta dan masyarakat.
              


              
                

              


              
                Sehubungan itu, lapan teras dasar pembangunan modal insan di Malaysia adalah seperti berikut:
              


              
                
                  	melaksanakan penambahbaikkan secara komprehensif ke atas sistem penyampaian pendidikan dan latihan;


                  	memperkasa sekolah kebangsaan untuk menjadi sekolah pilihan utama rakyat Malaysia bagi meningkatkan perpaduan negara;


                  	melaksanakan langkah bagi merapatkan jurang prestasi antara sekolah di luar bandar dengan di bandar;


                  	mewujudkan universiti bertaraf antarabangsa dan memastikan pendidikan dan latihan di peringkat tertiari memenuhi keperluan majikan;


                  	menyediakan lebih banyak peluang dan akses kepada pendidikan, latihan dan pembelajaran sepanjang hayat yang berkualiti di semua peringkat;


                  	membina masyarakat yang inovatif dengan keupayaan sains dan teknologi yang kukuh dan memiliki kemampuan memperoleh dan menggunakan pengetahuan;


                  	memperkukuh perpaduan nasional dan membangunkan masyarakat yang mempunyai perspektif progresif, sistem nilai yang boleh diteladani dan budaya mengutamakan prestasi tinggi serta menghargai tradisi dan warisan; dan


                  	memperluas dan memperkemas forum perbincangan dan perundingan antara kerajaan, sektor swasta, ibu bapa dan masyarakat dalam pembangunan modal insan.

                


                
                  (Kerajaan Malaysia 2006: 261-262)
                

              


              
                

              

            


            
              PEMBANGUNAN MODAL INSAN DALAM PELAN INDUK PEMBANGUNAN PENDIDIKAN MALAYSIA


              
                Aset yang paling berharga bagi sesebuah negara adalah warganya. Modal insan inilah yang merupakan aset yang boleh disuntik nilai tambahnya, ditingkatkan nilai inteleknya serta diperkaya modal budayanya. Pembangunan modal insan adalah penentu bagi meningkatkan daya saing dan produktiviti sesebuah negara. Bersesuaian dengan kehendak industri serta pasaran semasa dan masa hadapan, pembangunan modal insan perlu dirancang dengan rapi agar dapat meningkatkan bina upaya generasi muda Malaysia ke arah melahirkan guna tenaga yang terlatih dan berdaya saing, sepadan dan mencukupi dengan keperluan negara pada 2020 (Kementerian Pelajaran Malaysia 2006).
              


              
                Modal insan yang berkualiti adalah satu kemestian, bukan lagi satu kemewahan. Kerajaan dan rakyat harus bersama-sama mempunyai tanggungjawab yang perlu dilaksanakan dengan penuh komitmen. Pendidikan dan latihan kemahiran berkualiti yang berterusan akan memastikan modal insan negara kekal relevan dengan kehendak industri dan pasaran serta mampu berdepan dengan cabaran dan suasana persaingan antarabangsa yang kian meningkat (YAB Dato’ Seri Abdullah Ahmad Badawi, Perutusan Hari Pekerja, 1 Mei 2006).
              

            


            
              Pendidikan memainkan peranan penting dalam usaha membangunkan modal insan yang mempunyai jati diri yang kukuh, berketerampilan, berkeperibadian mulia, berpengetahuan dan berkemahiran tinggi bagi mengisi keperluan negara maju 2020. Modal insan yang ingin dihasilkan perlu mampu untuk berfikir secara kritis dan kreatif, berkemahiran menyelesaikan masalah, berkeupayaan mencipta peluang-peluang baru, mempunyai ketahanan serta kebolehan untuk berhadapan dengan persekitaran dunia global yang sering berubah-ubah. Tugas Kementerian Pelajaran adalah untuk menyediakan generasi muda Malaysia dengan seluas-luas peluang bagi memperkembangkan potensi diri, melengkapkan diri dengan pelbagai kemahiran dan menbentuk ciri-ciri keperibadian dan perspektif hidup yang membolehkan mereka berjaya dalam kehidupan dan mampu memajukan lagi negara di mata dunia, selari dengan hasrat Falsafah Pendidikan Negara (Kementerian Pelajaran Malaysia 2006).
            


            
              

            


            Dasar dan Matlamat Kementerian Pelajaran Malaysia (KPM)


            
              Dasar KPM adalah untuk membangunkan modal insan yang mempunyai pengetahuan dan kemahiran serta menghayati nilai-nilai murni. Matlamat KPM adalah untuk memupuk semangat menguasai ilmu pengetahuan, kemahiran dan kompetensi, menerapkan nilai, moral dan sikap positif serta membina disiplin diri dalam kalangan pelajar. Pembangunan modal insan bertujuan untuk memastikan anak bangsa Malaysia mempunyai ilmu pengetahuan serta kepakaran yang tinggi bagi penyediaan guna tenaga dalam pelbagai jenis pekerjaan. Di samping itu, para pelajar akan dilengkapi dengan kemahiran, komunikasi berkesan, kebolehan menggunakan teknologi maklumat dengan baik, berupaya berfikir secara kreatif dan kritis serta mampu bertindak secara rasional seterusnya menjadi pemimpin yang berkesan dalam keluarga dan masyarakat.
            


            
              

            


            
              Bagi mencapai dasar dan matlamat tersebut, fokus pembangunan modal insan KPM sepanjang tempoh RMKe-9 adalah seperti berikut.
            


            
              
                	Mengadakan lebih banyak pilihan pendidikan kepada ibu bapa dan pelajar


                	Meningkatkan keupayaan dan minat pelajar untuk menguasai ilmu pengetahuan dan kemahiran


                	Membentuk keterampilan dan keperibadian pelajar melalui;

              


              
                	
                  
                    	Pemantapan kurikulum


                    	Pemantapan program kokurikulum


                    	Pemantapan program sukan


                    	Pembudayaan adab dan budi bahasa


                    	Pengukuhan program 3K (Kebersihan, Kesihatan, Keselamatan)


                    	Pengukuhan disiplin pelajar

                  

                


                	



                	Memantapkan dan memperbaharui sistem pentaksiran dan penilaian pelajar


              


              
                
                  Salah satu hasrat KPM adalah untuk membangunkan modal insan yang memiliki penampilan unggul untuk mendukung cita-cita negara serta menyediakan kepimpinan yang utuh. Seseorang dengan penampilan unggul mempunyai ciri-ciri berhemah mulia, berpendidikan serta berjaya dalam bidang yang diceburi. Di samping itu, seseorang yang memiliki sifat-sifat seperti amanah, berbudi pekerti, rajin, berdisiplin, ikhlas dan tekun dalam semua usahanya. Cabaran KPM adalah untuk menyemai nilai-nilai yang akan menghasilkan perwatakan pelajar yang unggul. Menyedari bahawa perancangan untuk melahirkan generasi dengan sifat keunggulan adalah tanggungjawab yang berat, usaha ini harus dilakukan secara berterusan dengan penggemblengan tenaga dan komitmen jitu daripada semua pihak (Kementerian Pelajaran Malaysia 2006).
                


                
                  

                


                INSTITUSI PELAKSANA DAN PERUNTUKAN UNTUK PEMBANGUNAN MODAL INSAN


                
                  Pembangunan modal insan di Malaysia akan dilaksanakan oleh Kementerian Pelajaran (KPM), Kementerian Pengajian Tinggi (KPT), Kementerian Sumber Manusia (KSM) dan Kementerian Pembangunan Usahawan dan Koperasi (KPUK) serta Kementerian Belia dan Sukan (KBS). Kementerian Pelajaran Malaysia bertanggungjawab untuk menyediakan lebih banyak peluang pendidikan prasekolah, rendah dan menengah serta pendidikan guru yang berkualiti. Pada masa kini, portfolio KPM dan KPT telah digabungkan dalam portfolio Kementerian Pendidikan Malaysia. Manakala Kementerian Pengajian Tinggi Malaysia bertanggungjawab untuk meningkatkan peluang pendidikan tertiari yang berkualiti. Program latihan untuk meningkatkan kemahiran tenaga buruh akan dilaksanakan oleh KPUK, KSM dan KBS (Kerajaan Malaysia 2006: 273). Jadual 1.5 menunjukkan agihan peruntukan untuk pembangunan modal insan di Malaysia. Ia melibatkan peruntukan dana sebanyak RM45.1 bilion untuk melaksanakan pelbagai program pendidikan dan latihan dalam tempoh lima tahun pelaksanaan Rancangan Malaysia Kesembilan (2006 - 2010). Daripada jumlah itu, sebanyak RM40.3 bilion dikhususkan untuk pembangunan program pendidikan manakala RM4.7 bilion dikhaskan untuk program latihan industri, perniagaan dan pengurusan.
                


                
                  

                


                
                  Jadual 1.5: Perbelanjaan dan peruntukan pembangunan untuk pendidikan dan latihan, 2000 - 2010 (RM juta)
                

              


              
                
                  
                    
                    
                    
                  

                  
                    	Program

                    	Perbelanjaan

                    RMKe-8

                    	Peruntukan

                    RMKe-9
                  


                  
                    	
                      Pendidikan


                      
                        Prasekolah

                        Pendidikan rendah

                        Pendidikan menengah


                        
                          Sekolah kerajaan & bantuan

                          kerajaan (Akademik)

                          Maktab Rendah Sains MARA

                          Sekolah kerajaan & bantuan

                          kerajaan (Teknik & vokasional)
                        

                      

                    

                    	37,922.0

                    215.7

                    5,369.3

                    8,748.1

                    

                    7,931.2

                    433.1

                    

                    383.8

                    	40,356.5

                    807.3

                    4,837.3

                    6,792.8

                    

                    5,549.1

                    614.5

                    

                    629.2
                  


                  
                    	Pendidikan tinggi

                    	13,403.9

                    	16,069.0
                  


                  
                    	Pendidikan guru

                    	1,368.1

                    	577.7
                  


                  
                    	Program sokongan pendidikan lain

                    	8,816.9

                    	11,272.4
                  


                  
                    	
                      Latihan


                      
                        Latihan industri

                        Latihan perniagaan

                        Latihan pengurusan
                      

                    

                    	4,450.9

                    3,930.6

                    158.6

                    361.7

                    	4,792.6

                    4,103.6

                    179.5

                    509.5
                  


                  
                    	Jumlah

                    	42,372.9

                    	45,149.1
                  

                


                
                  
                    Sumber: Unit Perancang Ekonomi, Rancangan Malaysia Kesembilan, Kerajaan Malaysia (2006).
                  


                  
                    

                  


                  
                    KESIMPULAN


                    
                      Dalam usaha untuk merealisasikan status negara maju menjelang tahun 2020, pelbagai pelan dan rancangan dilaksanakan untuk membangunkan modal insan berpengetahuan iaitu berdaya saing, fleksibel, dinamik serta berorientasikan prestasi dan kecemerlangan. Program pembangunan modal insan yang memberikan penekanan kepada etika, nilai moral dan kerohanian akan dilaksanakan. Perlaksanaan program ini akan melibatkan penyertaan secara menyeluruh meliputi institusi keluarga dan keagamaan, institusi pendidikan dan latihan, tempat kerja, komuniti dan media (Kerajaan Malaysia 2006). Sebagai kesimpulan, modal insan yang berkualiti dapat dicapai dengan adanya usaha dan perancangan yang teliti dalam memperkasakan program pendidikan bermula dari peringkat prasekolah sehinggalah ke menara gading. Seiring dengan itu, program latihan dan kemahiran perlu diperluaskan sambil melibatkan pelbagai pihak berkepentingan sama ada pihak kerajaan, sektor swasta, badan bukan kerajaan dan masyarakat. Seterusnya, program pembelajaran sepanjang hayat adalah suatu mekanisme yang terbaik dalam meningkatkan kualiti modal insan agar lebih produktif dan berdaya saing.

  BAB 2


  PEMBANGUNAN MODAL INSAN BERDASARKAN PANDANGAN PSIKOLOGI KEMANUSIAAN MASLOW


  
    

  


  
    Ratna Roshida Ab Razak & Jabil Mapjabil
  


  
    

  


  PENGENALAN


  
    Dalam pembangunan modal insan ataupun sumber manusia, seseorang majikan amat mengharapkan produktiviti, kecekapan dan nilai integriti yang tinggi. Namun begitu, bagaimanakah kecekapan dan ketinggian nilai integriti ini dapat dihasilkan? Seterusnya, apakah prasyarat yang perlu diketahui oleh setiap majikan agar pekerja di bawahnya berupaya menjadi penyumbang yang besar terhadap organisasi atau syarikat yang diterajuinya. Dalam mengurus sumber manusia sebagai modal insan yang berjaya, perkara paling asas yang harus difahami ialah tentang hakikat kejadian manusia dan nilai kemanusiaan yang ada padanya. Hal ini seiring dengan pandangan Maslow yang meletakkan perkara seperti kasih sayang, perasaan dihargai dan harga diri sebagai keperluan asas yang terlebih dahulu perlu dimiliki oleh seseorang agar dapat meningkat naik dan menuju kecemerlangan diri atau disebut sebagai modal insan. Kegagalan untuk memahami keadaan inil telah menimbulkan masalah dalam pembangunan modal insan. Drucker (1999) dalam bukunya, Management Challenges for the 21st Century menegaskan bahawa “There is one right way to manage people - or at least there should be”. Oleh itu, cara yang terbaik untuk membangunkan sumber manusia adalah bermula dengan mengenali hakikat manusia dan keperluan asas yang diperlukan oleh manusia itu sendiri. Apabila keperluan asas individu berjaya dipenuhi, maka lahirlah perasaan untuk terus mara menggunakan sepenuh potensi diri yang ada, sebagaimana dijelaskan oleh Maslow sebagai self-actualization process. Meskipun pada hari ini didapati ada tugas manusia yang telah diambil alih oleh mesin, sehinggakan banyak kerja mekanikal dan rutin tidak lagi dijalankan oleh manusia. Namun peranan manusia masih lagi penting dan relevan dengan syarat manusia tidak meminggirkan hakikat dirinya sebagai makhluk yang memiliki tiga komponen utama iaitu fizikal, spiritual dan intelektual. Sehubungan itu, timbul persoalan tentang apakah yang menyumbang kepada kecekapan dan produktiviti sesebuah organisasi, sama ada sistem birokrasinya, sistem atau kaedah kerja; mesin atau manusia itu sendiri?
  


  
    

  


  
    Pembangunan modal insan yang berasaskan nilai kemanusiaan memberi penekanan tentang peri pentingnya majikan untuk memahami aspek atau nilai kemanusiaan pekerjanya. Pembentukan manusia tidak dapat disamakan dengan proses pembentukan birokrasi yang bersifat linear kerana manusia mempunyai sistem dalaman yang tidak mudah dibentuk secara rasional dan objektif. Manusia ialah makhluk yang bersifat psikologis, biologis dan sosial. Selain itu, manusia memerlukan beberapa keperluan untuk melangsungkan kehidupan mereka sebagai manusia. Sebagai manusia, bekerja merupakan satu keperluan kerana kehidupan di dunia ini ibarat tempat yang ‘disewa’ dan kita harus membayar ‘sewaannya’. Untuk membayar ‘sewa’ itulah manusia perlu melakukan kerja. Secara am, itulah matlamat mengapa seseorang itu bekerja. Di dalam Islam telah diterangkan dengan jelas bahawa kehidupan ini adalah sebagai medan untuk manusia melakukan kebaikan dan salah satu medan melakukan kebaikan ialah melalui pekerjaan yang diceburinya. Tidak kira apa jenis pekerjaan, asalkan pekerjaan tersebut adalah baik. Baik yang dimaksudkan di sini ialah sesuatu yang tidak menimbulkan kemudaratan. Asas kepada pekerjaan baik yang sering ditekankan dalam Islam ialah keikhlasan, sebagaimana dengan sabda Rasulullah SAW yang antara lain bermaksud, “setiap perbuatan yang dilakukan beserta dengan niat”. Manakala kesungguhan dalam melakukan kerja pula berasas kepada konsep ihsan yang membuahkan perasaan itqan (kesungguhan).
  


  
    

  


  KONSEP SUMBER MANUSIA SEBAGAI MODAL INSAN


  
    Pengurusan sumber manusia ataupun disebut sebagai pembangunan modal insan merupakan satu usaha membangunkan kemahiran, kebolehan, keupayaan dan bakat yang ada dalam diri setiap individu. Secara umumnya, modal bermaksud sesuatu yang boleh digunakan untuk mendapatkan sesuatu yang lebih baik. Sebagai contoh, modal boleh datang dalam bentuk wang atau harta benda yang digunakan sebagai pangkal atau pokok untuk memulakan sesuatu perniagaan, untuk menghasilkan sesuatu produk atau menambah kekayaan. Justeru, konsep modal apabila digandingkan dengan istilah insan menunjukkan penjanaan sumber manusia untuk melahirkan insan yang mampu menghasilkan produktiviti. Oleh itu, harus difahami modal yang dimaksudkan dalam konteks perbincangan ini tidaklah bersifat material seperti harta benda, wang, bangunan, mesin atau tanah, tetapi diri individu itu sendiri. Pembentukan bakat melalui kebolehan dan keupayaan di samping tersulam di dalamnya jati diri, cita rasa dan akal budi inilah merupakan bentuk modal yang menjana seorang individu untuk bergelar modal insan.
  


  
    

  


  
    Hal ini bersesuaian dengan kedudukan insan yang sangat dipandang mulia ditambah pula dengan peranan utamanya sebagai pentadbir alam, makna dan pengisian insan itu sendiri sudah melambangkan kelas pertama. Penyataan ini jelas dilihat di dalam al-Quran, bagaimana janji Allah SWT tentang kejadian manusia (al-tin, 95:4), mahfumnya:
  


  
    “Sesungguhnya kami [Allah] telah menciptakan [jenis] manusia itu dalam bentuk sebaik-baiknya kejadian”.
  


  
    Modal Insan dalam konteks pembangunan sumber manusia memfokuskan kepada keupayaan individu untuk mengurus soal-soal pembangunan diri individu terlebih dahulu kerana pembangunan tersebut akan mempengaruhi pekerjaan yang dilakukannya. Modal insan dalam konteks ini menawarkan penyelesaikan dan strategi melalui bakat dan kemahiran individu untuk membantu menghasilkan kejayaan sesebuah organisasi.
  


  
    

  


  
    Dalam konteks umum, istilah insan dapat difahami sebagai manusia yang sempurna, baik, bersih daripada noda yang menyumbang kepada pembentukan keinsanan atau kemanusiaan (Kamus Dewan 1997). Ini adalah pengertian untuk khalayak yang masih memperlihatkan bahawa makna insan secara umum berada pada tahap yang sangat tinggi dan mulia. Apatah lagi bila dirujuk dalam konteks agama khususnya agama Islam. Dalam hal ini, Islam telah meletakkan makna dan tahap insan di kedudukan yang tiada taranya. Insan dikatakan logos atau realiti Nabi Muhammad SAW atau baginda sebagai intelek, jirim pertama yang dicipta oleh Allah SWT iaitu yang disebut sebagai al-haqiqat al-Muhammadiyyah atau perfect man [al-insan al-kamil] atau manusia sempurna. Berdasarkan kepada makna insan yang sangat bersih dan suci itu, bahkan berada di tahap yang sangat mulia, jelaslah bahawa untuk mencapai tahap tersebut, manusia memerlukan panduan dan sebaik-baik panduan sudah tentulah agama. Dalam hal ini, kedudukan insan adalah melibatkan tugas dan amanat yang amat berat sehinggakan tidak ada mana-mana bahagian alam yang ingin memikulnya sebagaimana yang pernah dicatat dalam al-Quran (33:72) melainkan manusia. Justeru, untuk menjana modal insan, pastinya sesuatu yang rumit dan sukar. Walau bagaimanapun, itu bukanlah bererti bahawa manusia tidak mampu melakukannya. Anugerah akal yang telah dikurniakan Allah SWT inilah yang membolehkan manusia dapat menerima dan melaksanakan tanggungjawab untuk membentuk masyarakat yang mampu menyumbang ke arah pembentukan modal insan yang seterusnya membantu dalam membangunkan organisasi khususnya dan negara amnya.
  


  
    

  


  MENGENALI HAKIKAT KEJADIAN MANUSIA


  
    Seringkali rombakan baru dilakukan apabila orang baru mengetuai sesuatu organsisasi. Perubahan organisasi dilakukan tidak lain adalah bertujuan untuk memastikan peningkatan dalam kualiti perkhidmatan dan akhirnya produktiviti yang tinggi dapat dihasilkan. Dalam hal ini, pihak pengurusan boleh mengadakan pelbagai peraturan, prosedur dan sistem untuk memastikan hasil pengeluaran dapat ditingkatkan. Namun begitu, sesuatu perkara yang perlu diketahui ialah budaya kerja, disiplin, kesungguhan dan iltizam, semuanya datang daripada diri individu berkenaan dan bukannya dari peralihan kedudukan. Dengan kata lain, perubahan luaran tidak sama sekali menjanjikan perubahan dalaman. Perubahan yang dilakukan hanya pada wajah dan bukan pada isinya. Imej atau citra yang datang pada wajah luaran itu tidak penting. Namun apa yang menjadi ukuran ialah mutu produk atau perkhidmatan yang dihasilkan oleh manusia atau individu itu sendiri. Amat mudah untuk mengubah imej sesebuah organisasi, tetapi terlalu sukar untuk mengubah amalan atau budaya hidup yang telah sebati dalam diri seseorang individu. Dalam hal ini bolehlah dikatakan bahawa faktor manusia cukup penting dalam kejayaan sebuah organsasi atau syarikat. Walaupun ada yang berpendapat bahawa hasil yang diperolehi atau produktiviti yang dikeluarkan adalah lebih tinggi apabila manusia dapat bekerja seperti mesin. Hal ini diperolehi apabila pengurus sumber manusia melihat bagaimana mesin bekerja dan dari sini lahirlah apa yang diistilahkan sebagai konsep pengurusan saintifik (scientific management) yang telah dipelopori oleh Frederick Winslow Taylor (1856-1915). Walau bagaimanapun teori ini tidak dapat bertahan lama kerana manusia bukan sekadar mempunyai komponen fizikal, tetapi dilengkapi dengan kemampuan intelektual dan spiritual atau kerohanian. Masing-masing saling memerlukan antara satu sama lain. Seandainya ada salah satu komponen ini bermasalah dan tidak mampu memenuhi keperluannya, maka bahagian lain juga akan turut merasai masalah tersebut.
  


  
    

  


  PSIKOLOGI KEMANUSIAAN MASLOW


  
    Abraham Malsow merupakan seorang ahli psikologi kemanusiaan yang terkenal dan pakar dalam bidang tingkah laku manusia. Menurut beliau, seseorang individu yang telah memenuhi keperluan asas akan berusaha untuk ke hierarki yang seterusnya. Teori psikologi kemanusiaan Maslow dikira sesuai untuk diaplikasi dalam pembangunan modal insan kerana penekanan yang diberikan kepada keupayaan manusia untuk berkembang dengan sihat dengan turutan perkembangan keperluan yang bertahap-tahap yang dikenali dengan teori hierarki keperluan (hierarchy of needs).
  


  
    

  


  
    
      Di samping itu, teori kemanusiaan Maslow sebenarnya mengambil kira ketiga-tiga komponen penting kejadian manusia iaitu fizikal, spiritual dan intelektual. Meskipun komponen ini tidak secara jelas dinyatakan, tetapi pemahaman yang mendalam terhadap tahap-tahap keperluan yang perlu dipenuhi, akhirnya membolehkan kita untuk memahami bahawa keperluan itu sebenarnya berada di atas tiga landasan yang utama iaitu fizikal, spiritual dan intelektual.
    


    
      

    


    
      Tahap-tahap perkembangan yang dilalui bermula dengan keperluan diri seperti pemakanan demi mengekalkan kesihatan tubuh badan, keperluan untuk merasa selamat yang menimbulkan rasa keinginan kepada tempat tinggal dan pekerjaan yang terjamin, keperluan untuk merasa dikasihi dan mengasihi, keperluan untuk meninggikan harga diri dan maruah diri dan akhir sekali keperluan kepada menyerlahkan potensi diri yang ada sebagai usaha untuk mencapai satu peringkat yang dikenali sebagai peringkat self-actualization. Di sini, seseorang mempunyai kebebasan untuk menggunakan kebolehan dan potensi yang ada untuk menghasilkan ideanya yang tersendiri, mencuba perkara baru, membuat keputusan dan melakukan kesalahan dalam usaha mencari yang terbaik. Untuk tujuan tersebut, sudah tentulah hubungan yang baik antara pekerja dan majikan (synergy) perlu diwujudkan. Hubungan yang baik ini akan menjadikan apa yang terbaik bagi individu sebagai aset untuk organisasi berkenaan. Kejayaan yang diraih oleh seseorang individu adalah hasil daripada keringatnya sendiri dan ia selari dengan visi dan misi yang ada dalam organisasinya. Dalam teori ini juga, Maslow menekankan kepentingan penambahbaikkan yang berterusan dan pemerkasaan individu sebagai seorang pekerja dan seorang individu (Deborah et al. 1995).
    


    
      

    


    
      Asas penting dalam teori ini ialah seseorang dirangsang oleh keperluan-keperluan yang belum dipenuhi. Dalam hal ini, rangsangan tempat kerja adalah perkara yang penting seharusnya disediakan oleh majikan agar keadaan kondusif dapat diwujudkan untuk pekerja di bawahnya. Idea Maslow tentang Eupsychian Management telah dijelaskan dan diperincikan secara detail oleh Deborah et al. (1995) seperti berikut.
    


    
      An ideal society could be developed by a community of psychologically healthy, self-actualizing individuals. All members of the community would be engaged in seeking personal development and fulfillment in their work and in their personal lives (Deborah et al. 1995: hal. 187).
    

  


  
    
      Untuk mewujudkan seorang pekerja yang berwibawa, organisasi atau syarikat perlu memainkan peranannya iaitu dengan cara menyediakan kesempatan atau peluang dan suasana untuknya melakukan yang terbaik sebagai seorang manusia dan pada masa yang sama sebagai seorang pekerja. Seorang majikan yang berpandangan jauh, boleh menguruskan pekerjanya dengan adil dan baik atau diistilahkan sebagai pencerahan (enlightened) oleh Maslow, iaitu dengan beranggapan bahawa pekerja yang berada di bawahnya mempunyai keinginan untuk menjadi kreatif dan produktif. Untuk tujuan tersebut, sudah tentulah dia memerlukan sokongan dan galakan, bukan kawalan yang ketat daripada pihak pengurusan. Maslow berpendapat bahawa pendekatan yang enlightened akan melahirkan pekerja yang stabil dan mempunyai psikologi yang sihat. Pengurusan sumber manusia yang menggunakan pendekatan secara psikologi yang positif dengan menekankan pemahaman hakikat keperluan asas manusia secara individu mampu mewujudkan suasana yang kondusif. Keadaan ini berlaku apabila majikan memahami keperluan pekerja di bawahnya sebagai individu manusia, tidak terikat kepada pekerjanya semata-mata, keadaan ini mampu menghasilkan satu suasana yang cukup kondusif, terutama apabila pekerja menganggap tempat kerjanya bukan tempat untuk dia bekerja semata-mata, namun lebih daripada itu, iaitu sebagai keluarganya sendiri. Hal ini dijelaskan dalam petikan berikut;
    


    
      All the experiments on enlightened management and humanistic supervision can be seen from this point of view that in a brotherhood situation of this sort, every person is transformed into a partner rather than an employee (Deborah et al. 1995: hal. 67).
    

  


  
    Pengurusan secara ‘eupsychian’ (ke arah psikologi yang sihat) membolehkan pekerja untuk bekerja dengan seronok dan menerima tanggungjawab serta arahan dengan hati yang gembira. Keupayaan manusia untuk melakukan yang terbaik tetapi dibatasi oleh sistem birokrasi dan alat yang tidak bernyawa mungkin menimbulkan konflik kepada pekerja. Menurut Maslow, keadaan ini akan menjurus kepada wujudnya suasana yang tidak kondusif untuk manusia menggunakan potensi yang ada pada mereka terhadap sesuatu pekerjaan yang dilakukan. Walau bagaimanapun, sistem yang ada penting sebagai pengawal kepada kelemahan manusia (Deborah et al. 1995). Namun apa yang penting dalam sistem ini ialah pengurusan yang lebih bersifat ’Eupsychia’ dan tidak bersifat autokratik kerana bagi Maslow sifat autokratik akan menjadikan matlamat yang ingin dicapai oleh majikan dan pekerja berbeza (Deborah et al. 1995). Deborah dalam menjelaskan perkara yang penting menurut Maslow dalam pengurusan ialah keupayaan untuk melahirkan pekerja yang sihat secara psikologi kerana ini akan memberi kesan kepada produktiviti.
  


  
    Management theory can stress roughly two products, two consequences: one is the economic productivity, the quality of the products, profit making, etc., the other is the human products, that is the psychological health of workers, their movement towards self-actualization, their increase in safety, belongingness, loyalty, etc. On the international scene, the latter takes on huge importance (Deborah et al. 1995: hal. 103).
  


  
    Dalam hal ini, Max Weber iaitu seorang ahli sosiologi menambah bahawa sistem penting sebagai prasyarat utama untuk membina kecekapan melalui kaedah dan peraturan yang sistematik. Oleh itu, istilah kecekapan yang diutarakan oleh beliau ialah sebenarnya keupayaan manusia menjalankan kerjanya menurut sistem atau kaedah yang telah ditentukan secara autokratik oleh birokrasi (Leslie 1987).
  


  
    

  


  KEPERLUAN FIZIKAL


  
    Menurut Maslow (1968), keperluan terhadap memenuhi tuntutan psikologi merupakan keperluan yang paling asas sekali. Dalam konteks pengurusan sesebuah organisasi, keperluan ini boleh disamakan dengan budaya atau sistem pengurusan yang digunakan dalam sesebuah organisasi. Budaya pengurusan ini boleh disamakan dengan perjalanan dalam sistem pertanian. Budaya pengurusan ibarat tanahnya dan manusia adalah pokoknya. ‘Tanah’ perlu subur agar ‘manusia’ yang bakal tumbuh di atas ‘tanah’ tersebut juga subur. Pokok yang ditanam perlu dibelai dan dikawal seperti disiram dan dijaga agar tidak mendapat serangan serangga perosak, begitulah juga manusia dalam sesebuah organisasi, perlu dijaga kebajikannya agar ia boleh terus subur menabur bakti kepada organisasi atau syarikatnya (Hassan 2002). Dalam membicarakan tentang budaya kerja, kita boleh meniru sistem kerja dari mana sekalipun. Apabila satu sistem yang cuba ditiru tanpa memikirkan adakah sesuai dengan iklim atau tanah yang ada pada negara kita, iaitu pada masyarakat kita, masalah akan timbul. Masalah dalam pembangunan modal insan ini ialah tentang asas ataupun permulaan atau dengan contoh yang lebih mudah difahami ialah benih, iaitu individu yang merupakan benih yang telah dipilih untuk dibesar dan disuburkan melalui pekerjaan di sesebuah organsisasi atau syarikat. Dalam hal ini bukanlah benih yang elok yang menjadi perkara terpenting, tetapi kesediaan benih yang kurang elok untuk bertukar menjadi elok itulah yang lebih penting.
  


  
    

  


  
    Dalam konteks bangsa Melayu yang pernah membina kegemilangan suatu ketika dahulu, sepatutnya kita tidak boleh dengan mudah mengimport budaya lain yang merupakan tanah atau tapak, tanpa mengetahui sesuai atau tidak budaya berkenaan dengan pokok iaitu manusia yang bakal hidup di atas tanah tersebut. Hakikatnya kita sebagai rakyat Malaysia yang pelbagai bangsa, contohnya bangsa Melayu sudah mempunyai tanah yang subur, budaya kerja Melayu yang boleh lahirnya kegemilangan tamadun Melayu sekitar 500 tahun yang lampau telah membuktikan bahawa budaya organisasi kita juga adalah cemerlang. Hal ini didorong oleh budaya pemuafakatan, gotong-royong yang berasal dari ajaran Islam yang mementingkan konsep jamaah, dapat dinilai melalui kata-kata, ’Yang berat sama dipikul dan yang ringan sama dijinjing’. Ini jelas menunjukkan semangat kerja berpasukan telah subur dalam masyarakat Melayu suatu ketika dahulu.
  


  
    

  


  
    Budaya Keisan yang bermaksud ‘gila kerja’ merupakan satu budaya hidup Jepun yang telah menjadikan mereka berjaya dalam kehidupan mereka. Kejayaan Jepun dalam bidang ekonomi mempunyai hubungan yang rapat dengan pengurusan yang cekap dan daya pengeluaran yang tinggi. Jepun adalah negara yang berjaya mengamalkan “Total Quality Management” atau TQM. Pengurusan TQM yang dilaksanakan di Jepun agak berbeza dengan yang dijalankan oleh negara Barat. Organisasi, syarikat dan kilang Jepun mementingkan kerja berpasukan berbanding dengan kerja secara individu. Melalui sistem inilah setiap bahagian dan pekerja dianggap sebagai komponen yang penting dan berada dalam keadaan saling bergantungan antara satu sama lain bagi menghasilkan produk atau perkhidmatan yang berkualiti (Ann 2006).
  


  
    

  


  
    Menjaga kebajikan pekerja adalah komponen penting dalam memenuhi tuntutan fizikal. Bayaran gaji yang baik sudah tentu memberi peluang untuk pekerja memenuhi keperluan peribadinya yang lain. Perlu difahami bahawa bilamana pekerja berada dalam keadaan yang kondusif, iaitu daripada segi gaji yang diperolehi dan kebajikan mereka yang sentiasa dijaga, akan hadir dalam diri pekerja itu sendiri komitmen atau iltizam untuk melakukan yang terbaik sekiranya mereka ini seorang individu yang baik. Gaji yang diperolehi adalah upah, namun yang lebih penting ialah pekerjaan itu sebagai satu ibadat yang mana ganjaran itu atau upah datangnya dari Allah SWT. Menurut Maslow, kepentingan budaya ialah; “A teacher or a culture doesn’t create human being. It doesn’t implant, or to symbolize, or to creative. Rather it permits, or fosters, or encourages, or help what exits in embryo to become real and actual” (Maslow 1968).
  


  
    

  


  KEPERLUAN SPIRITUAL


  
    Apabila keperluan fizikal yang terdiri daripada elemen yang membantu dalam memenuhi keperluan fisiologi seperti keadaan yang selesa hasil dari budaya kerja yang dipilih bersesuaian dengan keupayaan individu untuk menggunapakainya, seseorang akan mempunyai kecenderungan untuk melakukan peningkatan kepada hierarki yang lebih tinggi. Di sini lahirkan keinginan untuk memenuhi keperluan spiritualnya seperti kasih sayang seorang manusia terhadap manusia yang lain, dan dalam konteks diri sebagai pekerja ialah harga diri (self-esteem) iaitu penerimaannya sebagai anggota organisasi, perhatian yang diterima dan penghormatan sebagai anggota organisasi (Maslow 1968). Keperluan spiritual ini bersifat baik dan sihat. Justeru, keperluan ini harus dipenuhi kerana elemen yang ada dalam keperluan spiritual inilah yang akan menjurus manusia kepada perkara kebaikan, membawa kebahagiaan dan akhirnya menjadikan hidup seseorang bermakna (Maslow 1968). Kegagalan memenuhi keperluan ini mejadikan seseorang ‘sakit’ dan tidak dapat berfungsi dengan sebaiknya.
  


  
    

  


  
    Keperluan spiritual ini diistilahkan oleh Maslow sebagai keperluan defisit atau D-needs. Kekurangan bahagian ini akan memaksa seseorang untuk cuba juga mendapatkannya dan sekiranya keperluan ini sudah diperolehi, seseorang akan berpuas hati. Manusia mempunyai akal fikiran dan perasaan juga emosi. Manusia turut memiliki nilai-nilai kepercayaan yang didokong bersama, iaitu sama ada nilai yang datang dari ajaran agama atau nilai yang diwarisi dari budaya hidup. Keberhasilan manusia banyak sekali bergantung kepada ilmunya, ketrampilannya dan pengalamannya yang tidak terdapat di luar diri manusia itu. Masalah yang dihadapi hari ini oleh kebanyakan majikan ialah ketiadaan komitmen yang tinggi dari pekerjanya terhadap organisasi berdasarkan visi dan misi yang telah ditetapkan. Orang yang cemerlang tidak bergantung kepada birokrasi untuk menghasilkan sesuatu yang besar atau hebat. Begitu juga orang yang cemerlang tidak perlu dilatih di universiti yang hebat. Orang yang hebat sebenarnya melakukan kerja secara berkesan dan bukanlah luar biasa.
  


  
    

  


  
    Hubungan yang wujud bersifat simbiosis iaitu saling perlu memerlukan dan bergantung antara satu sama lain. Sikap ambil berat oleh majikan bukan sekadar upah yang diterima tapi tanggungjawab menjadi milik bersama. Pekerja turut merasa sakit apabila organisasi mereka sakit. Inovasi dihasilkan melalui kerjasama secara berpasukan iaitu hasil gabungan idea daripada sekumpulan individu. Organisasi dan pekerja membentuk entiti yang satu. Keperluan spiritual yang dipenuhi menjadikan seseorang melakukan kerja dengan nilai integriti yang tinggi seperti bersikap jujur, bertanggungjawab dan amanah. Aspek nilai inilah yang mempunyai kaitan dengan kebersihan dan kesejahteraan rohani atau spiritual. Gabungan tiga unsur iaitu fizikal, spiritual dan intelektual akan memberi kesan yang baik terhadap diri pekerja itu dan juga pekerjaan yang dilakukan. Ini boleh dilihat dari hasil atau produktiviti kerja seseorang pekerja berkenaan.
  


  
    

  


  
    
      Mungkin ada yang tertanya-tanya meskipun majoriti orang Barat atau orang Jepun bukan beragama Islam, namun mereka menggunakan semangat yang ada dalam agama Islam, iaitu melakukan sesuatu dengan bersungguh-sungguh dan tahu menyelesaikan amanah dan tanggungjawab yang diberikan, akhirnya meraih kejayaan besar dalam kehidupan mereka. Di sinilah letaknya nilai kepada kesungguhan dalam bekerja melalui penyelesaian amanah dan tanggungjawab, yang akhirnya mampu menghasilkan pekerja yang rajin dan berupaya melaksanakan tanggungjawab dengan sempurna, di samping memberikan idea-idea yang bernas demi memajukan organisasi atau syarikat mereka.
    


    
      

    


    
      Langkah menggalakkan persaingan yang sihat dan positif dalam kalangan pekerja demi menjadikan mereka lebih produktif, kreatif dan inovatif adalah sesuatu yang amat perlu pada hari ini. Sekiranya syarikat mendapat kredit atau keuntungan, pekerja juga turut sama merasai keuntungan tersebut. Ini adalah lumrah manusia. Apabila usaha mereka dihargai, perasaan untuk terus maju akan wujud. Salah satu usaha untuk menghasilkan kualiti dan kuantiti yang terbaik, perlulah sesuatu perkara dilakukan secara berpasukan. Inilah kepentingan konsep jamaah atau berpasukan. Pihak pekerja bawahan dan pihak pengurusan tertinggi di dalam satu-satu organisasi dianggap sebagai satu keluarga. Kaedah Kai Zen iaitu amalan kualiti kerja yang memberi penekanan kepada peningkatan kerja berterusan dalam pasukan. Perasaan tanggungjawab yang kuat akan membuatkan manusia menumpukan perhatian untuk melaksanakan tugas yang diberi dengan sebaik yang mungkin. Perasaan yang ada dalam diri individu ini akan mendorong mewujudkan masyarakat yang sejahtera, saling hidup bergotong- royong dan penuh dengan sikap bertolak ansur. Seorang pengurus yang bertanggungjawab bukan sekadar memikirkan keuntungan yang akan diperolehi, tetapi kebajikan pekerja di bawahnya dan penghargaan diberikan kepada semua peringkat sama ada bawahan ataupun atasan. Hal ini seiring dengan fitrah manusia yang memerlukan kepada perhatian. Sekiranya keperluan ini dipenuhi, manusia akan cenderung untuk melakukan dengan lebih baik.
    


    
      

    


    
      Dalam konteks negara Malaysia, kita mungkin menghadapi masalah bagaimana untuk menjadi rakyat Malaysia bermula dengan individu yang mempunyai disiplin kerja yang tinggi, mampu menjadikan mereka begitu taat dan setia kepada syarikat atau organisasi serta sanggup melakukan apa sahaja demi kemajuan syarikat atau organisasi. Di sinilah perlunya perubahan sikap sama ada dari pihak pengurus atau pekerja. Revolusi sikap adalah satu revolusi yang tidak melibatkan pertumpahan darah, tetapi perlu melihat ke dalam diri, mencari apakah kelemahan yang ada agar ia dapat diganti dengan kekuatan yang sebenar. Bagi orang Jepun misalnya, ganjaran datang sendiri apabila hasil produktiviti meningkat dan syarikat mencatatkan keuntungan yang besar. Dalam fikiran mereka hanya terselit suatu matlamat iaitu untuk melakukan pekerjaan itu sebaik yang mungkin. Justeru, seluruh komitmen perlu dicurahkan terhadap pekerjaan mereka. Dalam Islam, konsep ihsan dengan tepat menerangkan kepentingan untuk melakukan yang terbaik dalam setiap pekerjaan yang diceburi kerana kita yakin bahawa Allah melihat dan menilai setiap kerja yang dilakukan. Melakukan yang terbaik perlu dijadikan asas atau sumber motivasi kepada setiap organisasi bagi menghasilkan khidmat atau output yang terbaik.
    


    
      

    


    KEPERLUAN INTELEKTUAL


    
      Apabila kedua-dua keperluan iaitu fizikal dan spiritual telah dipenuhi, sebagai individu, seseorang pekerja itu mempunyai kecenderungan untuk menuju kepada apa yang diistilahkan oleh Maslow sebagai keperluan self-actualization. Dalam keadaan ini, pekerja akan berusaha melakukan yang terbaik secara bersungguh-sungguh mengikut keupayaan, kebolehan dan kemampuan yang ada padanya demi memenuhi hasrat, visi dan misi yang ada pada syarikat atau organisasi mereka. Seseorang akan berusaha untuk mempelajari apa yang dirasakan perlu demi kebaikan dirinya yang nanti akan memberi kebaikan kepada organisasi itu juga.
    


    
      

    


    
      Perubahan zaman menjadikan pejabat boleh diadakan di mana-mana dan tidak lagi memerlukan ruang yang tetap, bersaiz besar dan mewah dengan perabot dan alat-alatan. Seorang pekerja akan berupaya melakukan kerja tanpa mengenal batas masa dan tempat. Kecanggihan teknologi maklumat dan komunikasi membolehkan manusia berhubung dengan cepat sebagai contoh melalui e-mel. Ruang fizikal diganti dengan ruang siber dan waktu pejabat pula dijadikan anjal dan tidak perlu terikat dengan masa pejabat kerana cara yang ada pada hari ini boleh dianggap lebih efektif jika dibandingkan dengan cara konvensional. Malah, situasi masa kini tidak lagi memerlukan organsasi yang formal sifatnya dan penuh dengan segala peraturan dan undang-undang yang kadang kala menghalang kebebasan dan keupayaan individu untuk lebih kreatif dan inovatif. Namun perkara yang penting ialah keupayaan menggunakan potensi diri dan bakat demi memastikan kerja yang dijalankan lebih cekap, berkesan lagi produktif berasaskan kepada nilai-nilai kemanusiaan yang asas.
    


    
      

    


    KERELEVANAN PSIKOLOGI KEMANUSIAAN MASLOW DALAM PEMBANGUNAN MODAL INSAN DI MALAYSIA


    
      Kerelevanan psikologi kemanusiaan Maslow amat jelas dapat diteliti dalam pembangunan modal insan. Hal ini kerana penekanan utama dalam teori Malsow ialah keperluan manusia untuk memperolehi perkara yang dikira asas kepada fizikal manusia seperti makanan dan tempat tinggal. Keperluan kepada perkara asas ini merupakan pengerak utama untuk manusia melakukan sesuatu pekerjaan. Matlamat mencari nafkah hidup kemudiannya bertukar menjadi keperluan untuk menambah baik kualiti kehidupan. Begitulah seterusnya sehinggalah manusia merasakan bahawa pekerjaan yang dilakukan ialah sebagai suatu proses untuk memperlihatkan keupayaan individu itu yang sebenar atau yang diistilahkan oleh Maslow sebagai self-actualization. Untuk itu, seseorang yang cuba mencari makna, tujuan dan nilai dalam kehidupan dikatakan mempunyai modal spiritual yang menjadi penggerak utama seseorang untuk melakukan sesuatu. Perkara ini akhirnya membentuk sikap positif dalam individu berkenaan. Sikap merupakan suatu proses mental yang terorganisasi melalui pengalaman. Ia adalah suatu kesediaan atau kecenderungan untuk memberi arah dalam berinteraksi dengan manusia, alam dan situasi.
    


    
      

    


    
      Suatu sistem nilai yang tersusun dalam peribadi seseorang merupakan antara perkara terpenting dalam melahirkan modal insan yang mampu menjadi sumber manusia yang berkualiti. Pandangan hidup yang dimiliki oleh individu ini jelas dapat diperhatikan khususnya dalam menyelesaikan permasalahan dan situasi kehidupan sehari-hari. Perkara ini bukan sekadar penting dalam memastikan sumber manusia yang berkualiti tinggi, namun untuk jangka masa yang panjang, sistem nilai inilah yang berperanan penting dalam pembentukan tamadun. Ia bermula dengan pembinaan dan pemantapan nilai keinsanan dalam setiap diri manusia. Manusia yang memiliki nilai kemanusiaan atau keinsanan yang tinggi mampu menjadi pembina tamadun yang baik. Dalam pembentukan sebuah tamadun, perkara pokok yang mendasari pembinaannya ialah manusia itu sendiri. Manusia menjadikan segala ciri, sistem dan organisasi berfungsi atau berjalan sebagaimana yang dikehendaki. Kekuatan dan kehebatan sesuatu tamadun bukanlah terletak kepada peralatan dan kemajuan yang berbentuk fizikal semata-mata, namun asas kekuatan sebenar sesuatu tamadun terletak kepada pelaksananya itu sendiri, iaitu manusia sebagai pembina tamadun.
    


    
      

    


    
      Untuk mencapai sesuatu kemajuan, negara memerlukan warga yang bukan sahaja mempunyai semangat tabah dan berani, tetapi memilik peribadi yang tinggi dan sentiasa bersikap positif terhadap hidup. Untuk mewujudkan sikap positif ini, manusia memerlukan ilmu pengetahuan, keyakinan dan kepercayaan yang jitu terhadap diri sendiri. Pembangunan tamadun harus bermula dengan pembangunan manusia atau ‘human transformation’, sebagaimana firman Allah SWT dalam Surah al-Radd: 11 yang bermaksud: “Sesungguhnya Allah tidak mengubah nasib sesuatu kaum sehingga mereka merubah apa yang ada pada diri mereka”. Mesej penting dari ayat ini ialah agar manusia melakukan perubahan sikap dan minda untuk mencapai kemajuan, lebih-lebih lagi dalam zaman dua revolusi yang berlaku serentak, iaitu revolusi teknologi dan revolusi dalam konteks hubungan antarabangsa atau diistilahkan sebagai globalisasi.
    


    
      

    


    KESIMPULAN


    
      Pembangunan modal insan yang berasaskan teori psikologi kemanusiaan Maslow ini pada dasarnya menekankan kepentingan mewujudkan motivasi di tempat kerja ataupun workplace motivation. Sebagai seorang majikan, mereka boleh menggunakan apa sahaja budaya kerja yang dianggap sesuai untuk organisasinya. Perkara yang penting ialah bagaimana untuk memastikan pekerjanya dapat menyesuaikan diri dengan budaya kerja atau sistem pengurusan yang dipilih dan jauh dari ancaman yang mungkin boleh menghalang pekerjanya untuk melakukan yang terbaik. Inilah keperluan yang pertama yang perlu disediakan oleh majikan untuk pekerjanya. Seterusnya sebagai pengurus organisasi, majikan perlu memastikan pekerjanya dihargai diri mereka sebagai pekerja, tidak kira dalam bahagian manapun. Mereka diterima sebagai anggota organisasi atau sebagai ahli kepada sebuah keluarga yang besar. Penerimaan ini mendorong kepada pemupukan nilai kemanusiaan yang lain seperti bertanggungjawab, amanah, jujur dan ikhlas. Apabila dua komponen utama iaitu fizikal dan spiritual dipenuhi, keperluan untuk memenuhi keperluan intelektual akan wujud. Di sinilah seorang individu akan berusaha untuk mencapai self-actualization melalui penghasilan sesuatu yang terbaik.
    


    
      

    


    
      Kecemerlangan yang ingin dicapai akan menjadi realiti apabila seseorang individu dapat menghasilkan mutu atau kualiti kerja yang baik meskipun perlu untuk mengatasi kelemahan dan ketegalan birokrasi tanpa terikat dengan kepelbagaian peraturan dalaman. Antara perkara yang menghalang manusia untuk menjadi cemerlang ialah suasana yang tidak kondusif yang kebiasaannya datang daripada sistem birokrasi yang menyusah atau menyukarkan mereka dan secara tidak langsung menjadikan mereka tidak bebas. Jika dianalisis secara mendalam, ilmu pengurusan banyak mengajar manusia tentang bagaimana untuk menghasilkan produktiviti yang tinggi, tetapi kurang mengajar manusia bagaimana untuk mengurus masalah dan mengurus kehidupan secara bermasyarakat dan yang paling utama ialah mengurus manusia itu sendiri. Justeru, demi memastikan sistem penyampaian dan pembangunan modal insan berjaya, perubahan sikap perlu dilakukan. Disiplin diri yang dikaitkan dengan maruah diri perlu terus disuburkan dalam setiap individu. Majikan pula perlu menjadi role model untuk menunjukkan yang terbaik kepada anggota organisasinya.

  PENGENALAN


  
    Ahli masyarakat sama ada di bandar atau luar bandar merupakan unit asas yang membentuk sesebuah negara. Sehubungan itu, masyarakat didefinisikan sebagai sekumpulan individu yang mendiami suatu kawasan yang dikenal pasti dan mereka adalah saling bergantungan dan berinteraksi antara satu dengan lain untuk memenuhi keperluan kehidupan (Maimunah 2009). Agenda pembangunan sesebuah negara seharusnya bertitik tolak daripada perencanaan aktiviti pembangunan modal insan yang bermatlamat untuk membawa kepada perubahan sosial. Oleh yang demikian, kajian terhadap masyarakat khususnya dalam aspek pembangunan dan perubahan telah lama bermula dan menarik perhatian ramai sarjana dalam bidang sains sosial khususnya antropologi dan sosiologi. Dalam konteks ini, Gill dan Lee (2008) menegaskan pelbagai perspektif telah digunakan oleh para sarjana untuk meneliti dan memahami perkembangan serta perubahan sesuatu masyarakat.
  


  
    

  


  
    
      Bertitik tolak dari kesedaran bahawa setiap ahli masyarakat merupakan aset utama bagi pembangunan dan keharmonian negara, maka pembangunan modal insan tidak seharusnya difokuskan kepada pelajar, penjawat awam dan kakitangan di sektor swasta sahaja tetapi melangkaui sehingga kepada ahli masyarakat yang tidak bekerja seperti pesara, suri rumah dan golongan belia. Justeru, gerakan pembangunan modal insan perlu meliputi setiap ahli masyarakat tanpa mengira status sosioekonomi, tahap pendidikan dan bangsa. Pembangunan modal insan tidak boleh dipisahkan dengan aktiviti pembelajaran yang merupakan teras kepada pemerolehan ilmu pengetahuan dan kemahiran dan pemupukan nilai murni. Ini bersesuaian dengan konsep pembangunan modal insan yang merupakan inisiatif untuk memperkasa individu dan kumpulan dalam masyarakat melalui pelbagai program dan aktiviti khususnya aktiviti pembelajaran (Maimunah 2009). Sehubungan itu, Sidek (2011) menegaskan bahawa asas pembangunan perubahan masyarakat harus bermula dengan dasar dan pendekatan pembelajaran yang berpaksi kepada Falsafah Pendidikan Negara bagi pembangunan insan seimbang dan harmoni. Manakala teori ekonomi modal insan pula menjelaskan pelaburan terbaik untuk mencapai kemajuan ekonomi adalah melalui pelaburan ke atas sumber manusia melalui aktiviti pembelajaran dan latihan bagi mendapatkan ilmu pengetahuan, kemahiran, pengalaman dan sikap yang relevan (Ishak & Zulkifli 2008). Pada masa yang sama, aktiviti pembelajaran untuk pembangunan dan kesejahteraan masyarakat perlu diberi perhatian yang lebih serius oleh semua pihak memandangkan masalah sosial semakin meruncing di negara ini (Shamsiah 2011).
    


    
      

    


    
      Menurut Harrison dan English (2003), pembelajaran bukan sahaja suatu persediaan untuk kehidupan tetapi penting bagi mencapai kejayaan dalam kehidupan secara menyeluruh. Oleh itu, pembelajaran seharusnya berlaku di sepanjang kehidupan manusia seperti yang disarankan melalui konsep pembelajaran sepanjang hayat. Dalam konteks ini, Wan Rahimah (2005) menegaskan bahawa bagi mencapai kecemerlangan dan membangunkan sebuah masyarakat yang terdidik, pembelajaran sepanjang hayat adalah satu kemestian. Ini bertepatan dengan hasrat kerajaan Malaysia untuk membangunkan modal insan yang holistik seperti yang digariskan dalam Rancangan Malaysia Kesembilan (Kerajaan Malaysia 2006). Kepentingan pembelajaran sepanjang hayat dirumuskan oleh Datin Seri Rosmah Mansor ketika merasmikan the 15th Malaysian Education Summit 2011 dengan menegaskan bahawa pembelajaran sepanjang hayat telah diiktiraf sebagai elemen utama bagi menangani isu-isu global. Ini termasuklah menangani masalah buta huruf, kemiskinan dan keharmonian dan keadilan sosial (New Straits Times 14/9/11). Justeru, pembelajaran sepanjang hayat memerlukan penelitian semula yang lebih komprehensif terhadap pelbagai spektrum dalam usaha untuk melahirkan masyarakat yang mempraktikkan pembelajaran sepanjang hayat.
    


    
      

    


    KONSEP PEMBELAJARAN SEPANJANG HAYAT


    
      Menurut Field (2002), perbahasan di peringkat antarabangsa mengenai pembelajaran sepanjang hayat bermula pada akhir tahun 1960-an dan awal 1970-an khususnya oleh United Nation Educational, Scientific and Cultural Organization (UNESCO) dan Organization for Economic Co-operation and Development (OECD). Field seterusnya menerangkan bahawa inisiatif oleh UNESCO dalam konteks pembelajaran sepanjang hayat menyebabkan terhasilnya laporan yang bertajuk ‘Learning To Be’ pada tahun 1972. Laporan ini memberi sumbangan besar kepada perkembangan dan kajian dalam bidang pembelajaran sepanjang hayat. Ini kerana laporan tersebut mengiktiraf peranan pembelajaran non-formal dan informal sebagai pelengkap kepada pembelajaran formal bagi menjayakan matlamat dan falsafah pembelajaran sepanjang hayat. Pada masa yang sama, laporan berkenaan menekankan tentang kepentingan pembelajaran sepanjang hayat sebagai strategi kesejahteraan untuk masyarakat melalui pembelajaran yang berasaskan budaya, kesihatan dan persekitaran. Persoalannya, apakah yang dimaksudkan dengan konsep pembelajaran sepanjang hayat?
    


    
      

    


    
      Secara mudah, perkataan sepanjang hayat dengan jelas menggambarkan suatu keadaan dari tarikh kelahiran sehingga meninggal dunia. Maka secara ringkas, pembelajaran sepanjang hayat merujuk kepada pembelajaran sepanjang kehidupan. Dalam perspektif yang lebih luas, Maimunah (2009) mengaitkan pendidikan sepanjang hayat dengan kepelbagaian pendidikan atau pendidikan berterusan yang bermaksud menyediakan peluang pendidikan yang sama rata kepada semua golongan masyarakat sepanjang kehidupan mereka. Ini bersesuaian dengan pandangan Rohaty (2002) yang menegaskan bahawa ekuiti dan akses adalah dua elemen utama yang terangkum dalam falsafah pendidikan untuk semua. The European Commission (2007) pula mentakrifkan pembelajaran sepanjang hayat sebagai semua aktiviti pembelajaran yang disertai oleh seseorang sepanjang kehidupan mereka. Dalam sebuah hadis, Nabi Muhammad SAW pernah bersabda, yang bermaksud ‘tuntutlah ilmu sehingga ke liang lahad’. Ini jelas menunjukkan Islam adalah agama yang amat mementingkan ilmu pengetahuan (Mustafa 2002). Oleh itu, agama wahyu ini sangat menganjurkan umatnya belajar sepanjang hayat.
    


    
      

    


    KERANGKA PEMBELAJARAN SEPANJANG HAYAT


    
      Berdasarkan kefahaman bahawa pembelajaran sepanjang hayat adalah berpaksikan kepada proses pembelajaran yang dilalui sepanjang kehidupan melalui pelbagai kaedah serta lokasi (Maimunah 2009; European Commision 2007; Field 2002; Livingstone 2000) dan menyediakan peluang pembelajaran yang sama rata kepada semua ahli masyarakat, maka kerangka bagi pembelajaran sepanjang hayat adalah belajar atau mencari maklumat pada bila-bila masa dan di pelbagai lokasi (Livingstone 2000). Ia melibatkan tiga spektrum pembelajaran (Rajah 3.1).

        Rajah 3.1: Kerangka pembelajaran sepanjang hayat
      


      
        

      


      
        Berdasarkan Rajah 3.1, pembelajaran sepanjang hayat perlu didokong oleh tiga spektrum pembelajaran iaitu formal, non-formal dan informal. Ketiga-tiga bentuk pembelajaran ini berperanan saling lengkap-melengkapi antara satu sama lain. Dari satu aspek lain, ketiga-ketiga bentuk pembelajaran bertindak sebagai alternatif, pelengkap dan tambahan apabila salah satu bentuk pembelajaran tidak dapat memenuhi kehendak dan keperluan ahli masyarakat.
      


      
        

      


      PEMBELAJARAN FORMAL


      
        Terdapat beberapa sarjana yang telah mentakrifkan istilah pembelajaran formal dan ia menampakkan perbezaan antara satu sama lain. Antaranya Minnis (2006), Tylor (2006), Eraut (2004), Mohd Azhar et al. (2004) dan Merriam dan Caffarella (1999). Menurut Adanan (2006), perbezaan ini disebabkan konteks dan persekitaran pembelajaran yang agak berbeza. Sebagai contoh, Tylor (2006) mendefinisikan pembelajaran formal dari perspektif yang agak umum, sedangkan Eraut (2004) memberikan gambaran mengenai pembelajaran formal dari kaca mata pembelajaran di tempat kerja. Manakala Livingstone (2000) pula mendefinisikan pembelajaran formal dari perspektif pendidikan dewasa dan pendidikan lanjutan. Secara umum, perkataan formal merujuk kepada sesuatu yang disusun secara berstruktur dan sistematik serta mempunyai peraturan tertentu. Oleh itu, dalam konteks pembelajaran, Tylor (2006) menggariskan ciri pembelajaran formal sebagai berstruktur secara hierarki dalam suatu sistem pendidikan dan dikendalikan oleh institusi pengajian tinggi. Eraut (2004) pula mengemukakan lima ciri bagi menerangkan pembelajaran formal iaitu kerangka pembelajaran yang telah ditetapkan, program pembelajaran yang tersusun, dikendalikan oleh guru yang terlatih, sijil kelayakan dianugerahkan kepada peserta dan mempunyai matlamat akhir yang spesifik. Di Malaysia, pembelajaran formal dikendalikan oleh pelbagai institusi pengajian tinggi, kolej dan pusat latihan (Mazanah 2001) sama ada milik kerajaan atau syarikat swasta. Pada kebiasaannya, kemasukan ke institusi pembelajaran formal memerlukan kelayakan akademik tertentu serta melalui proses pemilihan yang ketat. Di samping itu, yuran pengajian bagi pembelajaran formal agak tinggi terutamanya bagi program yang dikendalikan oleh syarikat swasta. Malah, bagi sesetengah syarikat swasta, pembelajaran formal yang ditawarkan merupakan strategi perniagaan untuk meraih keuntungan.
      


      
        

      


      
        Jika diperhalusi ciri pembelajaran non-formal seperti yang digariskan tadi, didapati ia begitu terhad untuk menyumbang kepada pembelajaran sepanjang hayat. Contohnya, syarat kemasukan yang memerlukan kelayakan akademik yang agak tinggi tidak memungkinkan mereka yang gagal dalam peperiksaan di peringkat sekolah meneruskan pembelajaran mereka secara formal. Begitu juga dengan yuran pengajian yang tinggi sering kali menggagalkan hasrat untuk terus berada dalam sistem pembelajaran formal bagi sesetengah golongan masyarakat yang berpendapatan rendah. Andersson dan Andersson (2005) berpendapat pembelajaran formal kadang-kadang dianggap tidak memberi makna yang signifikan kepada golongan tertentu apabila terdapat pelbagai halangan dan sekatan untuk menyertainya. Sehubungan itu, pembelajaran formal sering kali dilihat begitu terasing kepada golongan tertentu dalam masyarakat (Minnis 2006) dan bukannya milik umum apabila ia tidak boleh diakses oleh semua ahli masyarakat (Adanan & Mazanah 2004). Keadaan ini sudah tentu akan merencatkan usaha pembangunan modal insan yang tidak dapat dipisahkan dengan aktiviti pembelajaran. Oleh yang demikian, kebergantungan kepada pembelajaran formal semata-mata dikhuatiri tidak mampu untuk merealisasikan konsep pendidikan untuk semua atau pendemokrasian pendidikan dan pembelajaran sepanjang hayat. Dari aspek kandungan pula, pembelajaran formal lebih menumpukan kepada ilmu pengetahuan dan kemahiran untuk pekerjaan. Walaupun elemen kemahiran sosial seperti kemasyarakatan, spiritual dan kemanusiaan juga terkandung dalam pembelajaran formal, namun elemennya sangat sedikit.
      


      
        

      


      PEMBELAJARAN NON-FORMAL


      
        Pembelajaran non-formal telah lama dilaksanakan di hampir semua negara dunia khususnya di negara maju. Pada ketika itu, pembelajaran non-formal lebih dikenali sebagai pembelajaran dalam masyarakat atau community based learning (CBL). Istilah pembelajaran non-formal mula popular dan menjadi sebutan ramai pada tahun 1920-an, setelah ahli masyarakat mula mencari satu bentuk pembelajaran lain yang menjadi pengganti kepada pembelajaran formal (Mensah, dalam Adanan, 2006) yang dapat memenuhi keperluan dan kehendak masyarakat setempat. Persoalannya, apakah yang dimaksudkan dengan pembelajaran non-formal dan apakah ciri utama pembelajaran non-formal yang membezakannya dengan pembelajaran formal?
      


      
        

      


      
        Kebanyakan penulis seperti Tylor (2006), Minnis (2006), Mazanah, (2001) serta Merriam dan Caffarella (1999) mendefinisikan pembelajaran non-formal sebagai pembelajaran yang dilaksanakan di luar sistem persekolahan atau pembelajaran formal yang dicirikan oleh perlaksanaan yang kurang berstruktur, lebih fleksibel dan responsif kepada keperluan masyarakat setempat. Oleh itu, perbezaan yang paling ketara antara pembelajaran formal dan non-formal adalah dari aspek penganjuran yang mana pembelajaran non-formal dianjurkan oleh institusi sosial dalam masyarakat, bukannya oleh institusi pembelajaran formal. Di Malaysia persatuan, dewan orang ramai dan rumah ibadat seperti masjid, kuil serta gereja merupakan institusi sosial yang penting dalam berperanan sebagai pusat pembelajaran non-formal. Oleh kerana penganjurannya adalah oleh institusi sosial dalam masyarakat, maka penyertaan dalam program pembelajaran non-formal terbuka kepada semua lapisan masyarakat tanpa mengira status sosioekonomi. Adanan (2006) menyifatkan pembelajaran non-formal yang dikendalikan secara percuma serta mengikut kesesuaian dengan budaya masyarakat setempat, menjadikan pembelajaran non-formal sebagai milik masyarakat. Penyertaan dan pengendalian yang bersifat ‘kepunyaan bersama’ menjadikan pembelajaran non-formal sebagai sebahagian daripada amalan dalam masyarakat.
      


      
        

      


      
        Oleh kerana pembelajaran non-formal terbuka kepada penyertaan dari semua lapisan masyarakat, dikendalikan dalam persekitaran yang fleksibel dan kurang berstruktur maka spektrum pembelajaran ini sangat berpotensi menjadi pelengkap kepada pembelajaran formal. Brennan (1997) menyifatkan pembelajaran non-formal bertindak sebagai pelengkap apabila keperluan pembelajaran masyarakat tidak dapat dipenuhi oleh pembelajaran formal. Justeru, pembelajaran non-formal dilihat sebagai salah satu bentuk yang penting pada masa ini khususnya dalam usaha kerajaan untuk melahirkan masyarakat yang berilmu. Pada masa yang sama pembelajaran non-formal juga telah diiktiraf memainkan peranan penting kepada perubahan, pembangunan (Tylor 2006) dan keharmonian sosial. Kandungan pembelajaran non-formal lebih tertumpu kepada perkara yang berkaitan dengan agama, kemasyarakatan dan kehidupan sosial maka spektrum pembelajaran ini amat penting bagi membentuk masyarakat yang berintegriti (Adanan 2009). Dalam satu aspek lain pula, pembelajaran non-formal adalah pendekatan untuk mencapai kesamarataan dalam pembelajaran (Adanan & Mazanah 2004) yang menjadi kunci kepada pembelajaran sepanjang hayat.
      


      
        

      


      PEMBELAJARAN INFORMAL


      
        Dalam bahasa mudah, perkataan informal merujuk kepada santai. Oleh yang demikian, pembelajaran informal merujuk kepada pembelajaran yang tidak berstruktur tanpa sebarang penjadualan, kurikulum, pengawalan dan peraturan yang khusus. Menurut Adanan (2006), Marsick dan Watkins adalah antara sarjana yang memperkenalkan konsep pembelajaran informal. Marsick dan Watkins (2001) mendefinisikan pembelajaran informal sebagai pembelajaran yang tidak berasaskan bilik darjah, tidak berstruktur serta autonomi pembelajaran dikawal sepenuhnya oleh pelajar. Oleh itu, pembelajaran informal sering dikaitkan dengan pembelajaran arahan kendiri. Seorang suri rumah yang membaca majalah untuk mempelajari cara memasak rendang adalah satu contoh pembelajaran informal. Begitu juga seorang yang baru menceburi sukan golf, cuba mempelajari teknik memukul bola dengan menonton video juga merupakan pembelajaran informal. Ringkasnya, pembelajaran informal adalah apa sahaja yang dipelajari dalam kehidupan seharian, sama ada secara sengaja atau tidak disengajakan.
      


      
        

      


      
        Walaupun sifat pembelajaran informal kelihatan begitu santai dan longgar tanpa sebarang pengawalan serta peraturan, tetapi Marsick dan Watkins (2001) menegaskan inilah bentuk pembelajaran yang menjadi ‘hati’ kepada pembelajaran sepanjang hayat khususnya dalam kalangan orang dewasa. Seperti juga pembelajaran non-formal, spektrum pembelajaran ini semakin mendapat pengiktirafan di seluruh dunia. Sebagai contoh, laporan dari Organization for Economic Co-Operation and Development (OECD) menyebut dengan jelas tentang peranan pembelajaran informal sebagai nadi kepada pembelajaran sepanjang hayat (Werquin 2010) kerana ia berlaku di pelbagai lokasi seperti di tempat kerja, dalam masyarakat, dalam keluarga, malah di mana-mana sahaja seperti melalui radio ketika memandu kenderaan. Lebih penting daripada itu, pembelajaran informal boleh melibatkan semua individu, manakala pemilihan terhadap pembelajaran adalah milik mutlak individu. Dari segi kandungan pula, pembelajaran informal sangat berkait rapat dengan pekerjaan, hobi dan keperluan dalam kehidupan (Eraut 2004). Sehubungan itu, pembelajaran informal berperanan menghasilkan masyarakat yang berilmu pengetahuan. Pada waktu yang sama, spektrum pembelajaran ini menjadi pelengkap dan tambahan kepada pembelajaran formal, sama seperti peranan yang dimainkan oleh pembelajaran non-formal. Dalam konteks perkhidmatan awam, kepentingan pembelajaran informal dan dan non-formal dijelaskan oleh bekas Ketua Setiausaha Negara, Tun Ahmad Sarji (1991:348) seperti berikut.
      


      
        Pendidikan formal yang berakhir dengan sesuatu kelayakan belum menjamin kejayaan seseorang di masa akan datang. Keperluan untuk menjadikan seseorang komited terhadap pendidikan sebagai aktiviti sepanjang hayat tidak boleh dipertikaikan. Pendidikan berlaku secara formal dan informal, tetapi pada kebiasaannya pendidikan informal lebih mendatangkan kesan yang mendalam kepada kehidupan. Pembelajaran inilah yang mampu mengubah seseorang dari individu biasa kepada individu yang lebih cemerlang.
      

    


    EKOSISTEM PEMBELAJARAN SEPANJANG HAYAT


    
      Seperti yang dibincangkan sebelum ini, tiga spektrum pembelajaran iaitu formal, non-formal dan informal merupakan simbiosis yang sangat ideal dalam menyediakan kerangka pembelajaran sepanjang hayat. Simbiosis ini merupakan proses pemerolehan ilmu yang menjadi pendekatan dan strategi utama kepada pembangunan modal insan. Pembelajaran non-formal dan informal adalah tambahan, pelengkap dan alternatif kepada pembelajaran formal (Brennan 1997) yang menjadikan proses pemerolehan ilmu pengetahuan tidak terhad di institusi pendidikan formal semata-mata, malah boleh dilakukan di pelbagai institusi sosial dan secara bersendirian sekiranya setiap anggota masyarakat berhasrat untuk belajar di sepanjang hayat.
    


    
      

    


    
      Namun begitu, kita sering didedahkan dengan berita mengenai kurangnya sambutan atau penyertaan terhadap program pembelajaran, khususnya terhadap pembelajaran informal dan program pembelajaran non-formal dalam masyarakat. Menurut Siti Aisyah (2011), kajian mendapati purata setiap rakyat Malaysia hanya membaca dua buah buku setiap tahun. Justeru itu, tidak sampai 10 peratus masyarakat di negara ini yang membaca di tempat awam seperti di perhentian bas, teksi dan dalam kenderaan. Pada masa yang sama, beberapa kajian mendapati penyertaan dan keberkesanan program pembelajaran adalah tidak memuaskan. Sebagai contoh, kajian oleh Jamilah et al. (2006) di FELCRA Sungai Temau, Pahang mendapati penyertaan peserta FELCRA dalam program pembelajaran termasuk penglibatan dalam persatuan adalah rendah. Manakala kajian oleh Azimi et al. (2005) pula mendapati keberkesanan Program Bina Insan tidak memuaskan dan perlaksanaannya memerlukan penelitian semula. Maka timbul pelbagai persoalan apabila anggota masyarakat tidak memanfaatkan ketiga-tiga spektrum pembelajaran tersebut. Sedangkan ilmu pengetahuan adalah asas kepada pembangunan serta kemajuan masyarakat (Maimunah 2009; Wan Mohd Nor 2011) dan seterusnya menjadikan pemacu kemajuan negara. Antaranya apakah yang menjadi penghalang kepada penyertaan dalam pembelajaran non-formal dan penglibatan dalam pembelajaran informal. Apakah ekosistem pembelajaran di negara ini tidak begitu kondusif yang mendorong anggota masyarakat belajar sepanjang hayat? Seterusnya apakah ekosistem pembelajaran yang diharapkan oleh masyarakat di negara ini?
    


    
      

    


    
      Penyertaan dalam aktiviti pembelajaran khususnya dalam kalangan orang dewasa merupakan satu proses yang kompleks (Ziegler & Durant 2001) dan tidak berlaku dalam ruang vakum (Merriam & Caffarella 1999). Oleh itu, penyertaan dan halangan terhadap aktiviti pembelajaran sangat dipengaruhi oleh faktor pelbagai kontekstual seperti agama, budaya, penganjuran, kemudahan pembelajaran dan faktor psikologi seperti sikap terhadap pembelajaran. Sehubungan itu, perbincangan mengenai ekosistem pembelajaran seharusnya bermula dengan mengenal pasti faktor yang menghalang penyertaan anggota masyarakat dalam aktiviti pembelajaran. Apabila semua faktor ini dikenal pasti, pembekal program pembelajaran boleh merencanakan program mengikut kehendak dan keperluan ahli masyarakat. Atau lebih tepat jika dikatakan sebagai menyediakan program pembelajaran mengikut ekosistem yang responsif kepada keperluan masyarakat. Scanlan dan Darkenwald (1984) melalui kajian dengan menggunakan instrumen Detterents Participation Scale (DPS) mengenal pasti tiga kategori halangan terhadap penyertaan dalam aktiviti pembelajaran iaitu sikap, institusi dan situasi.
    


    
      

    


    
      Halangan sikap merupakan faktor dalaman individu. Ini termasuklah anggapan bahawa ilmu tidak penting serta andaian bahawa pembelajaran hanya untuk golongan kanak-kanak dan remaja. Merriam dan Caffarella (1999) menegaskan sikap merupakan antara faktor utama yang menghalang penyertaan dalam aktiviti pembelajaran. Halangan institusi merupakan pelbagai sekatan dan syarat yang dikenakan oleh pembekal atau pengendali program pembelajaran. Halangan dalam kategori ini termasuklah yuran penyertaan yang tinggi dan jadual program yang tidak fleksibel untuk golongan yang bekerja. Di samping itu, halangan institusi juga termasuklah kelemahan sesuatu program pembelajaran yang gagal menarik penyertaan ahli masyarakat. Misalnya, program pembelajaran non-formal yang dikendalikan dalam masyarakat oleh fasilitator yang kurang berpengalaman dan tidak berpengetahuan luas didapati gagal menarik minat ahli masyarakat untuk menyertainya. Begitu juga dengan kandungan pembelajaran yang tidak relevan dengan keperluan menyebabkan ahli masyarakat tidak bermotivasi untuk turut serta. Persekitaran pembelajaran yang tidak kondusif seperti ruang yang sempit, ketiadaan alat pendingin hawa dan pencahayaan yang tidak terang juga termasuk dalam halangan institusi. Manakala halangan situasi pula merujuk kepada pelbagai masalah semasa yang dihadapi seseorang yang menghalang mereka daripada menyertai sebarang aktiviti pembelajaran (Scanlan & Darkenwald 1984) sama ada secara formal, informal dan non-formal. Ini termasuklah halangan dari tempat kerja, individu dan keluarga.
    

  


  
    

  


  
    
      Sebagai contoh, kesibukan tugas mungkin menyebabkan seseorang tidak berkesempatan untuk mencari maklumat melalui pembacaan. Manakala masalah penjagaan anak pula menyebabkan seorang suri rumah tidak dapat menyertai aktiviti pembelajaran non-formal yang dianjurkan oleh institusi sosial seperti masjid dalam masyarakat.
    


    
      

    


    
      Berdasarkan kerangka halangan yang dikemukakan oleh Scanlan dan Darkenwald (1984), bab ini mencadangkan ekosistem yang menyokong kerangka pembelajaran sepanjang hayat bagi pembangunan modal insan yang merangkumi empat elemen seperti berikut;-
    


    
      
        	Budaya ilmu


        	Dasar pembelajaran sepanjang hayat


        	Pengurusan program


        	Sokongan pembelajaran

      

    


    Budaya ilmu


    
      Dalam konteks pembelajaran sepanjang hayat, secara umumnya budaya ilmu bermaksud ilmu adalah teras dalam kehidupan masyarakat iaitu aktiviti pencarian, perkongsian dan pengurusan ilmu menjadi agenda bersama dalam aktiviti seharian. Setiap anggota masyarakat mempunyai kefahaman yang sangat mendalam mengenai kepentingan ilmu pengetahuan. Wan Mohd Nor (2011) menjelaskan budaya ilmu harus disubur-segarkan dengan meletakkan adab dan penghormatan kepada ilmuan dengan memberi peluang kepada mereka untuk menyalurkan ilmu pengetahuan, pandangan dan pengalaman dengan ikhlas. Wan Mohd Nor seterusnya menjelaskan budaya ilmu yang disaran oleh Islam dan semua agama besar di dunia bertujuan untuk melahirkan manusia yang berpendidikan dan memahami batas-batas kebenaran dan kemanfaatan. Bagi membentuk budaya ilmu di negara ini, usaha mempromosi dan menyediakan prasarana pembelajaran perlu diperkasa di setiap peringkat masyarakat.
    


    
      

    


    Dasar Pembelajaran Sepanjang Hayat


    
      Kejayaan pembelajaran sepanjang hayat bukan hanya bergantung kepada sikap dan keinginan ahli masyarakat untuk terus belajar. Pihak berwajib seharusnya membangunkan dasar yang jelas bagi memperkasakan kerangka pembelajaran sepanjang hayat. Sebagai contoh, Hamdan (2011) menegaskan bahawa Kementerian Pengajian Tinggi pada masa ini di peringkat akhir merangka Dasar Pembelajaran Sepanjang Hayat bagi menjadikan amalan belajar sebagai gaya hidup masyarakat. Persoalannya, adakah kementerian lain juga mempunyai Dasar Pembelajaran Sepanjang Hayat seperti Kementerian Pengajian Tinggi? Di Malaysia, dasar dan polisi pembelajaran formal adalah jelas. Namun begitu kelihatan tidak mantap bagi pembelajaran non-formal dan informal sedangkan dua spektrum pembelajaran ini amat penting bagi pembelajaran sepanjang hayat (Mazalan et al. 2005).
    


    
      

    


    Pengurusan Program


    
      Penyertaan dalam aktiviti pembelajaran dalam kalangan ahli masyarakat juga bergantung kepada pengurusan program yang cekap dan berkesan. Pengurusan program melibatkan beberapa aspek seperti pemilihan kandungan pelajaran yang memenuhi keperluan masyarakat setempat dan responsif untuk menangani isu-isu semasa. Pengurusan program antara lain juga merangkumi pemilihan fasilitator yang mampu menyampaikan kandungan pembelajaran yang berkesan. Justeru, perencanaan program pembelajaran perlu berdasarkan analisis keperluan yang teliti dan sistematik untuk mengenal pasti apa sebenarnya yang diharap dan diperlukan oleh ahli masyarakat (Adanan 2011). Di samping itu, mereka yang terlibat dalam menguruskan program pembelajaran perlulah terdiri dari individu yang berminat dengan aktiviti keilmuan dan pendidikan. Di samping itu, penilaian terhadap keberkesanan dan impak program pembelajaran perlu dijadikan agenda dalam usaha menambah baik program pada masa akan datang.
    


    
      

    


    Sokongan Pembelajaran


    
      Sokongan pembelajaran bermaksud persekitaran pembelajaran yang menggalakkan penyertaan ahli masyarakat serta meminimumkan halangan terhadap penyertaan. Sebagai contoh, masalah penjagaan anak sehingga menyebabkan suri rumah tidak dapat menyertai aktiviti pembelajaran boleh diatasi sekiranya pengendali pembelajaran pada masa yang sama menyediakan kemudahan penjagaan kanak-kanak. Bantuan kewangan untuk mengikuti kursus anjuran pelbagai pihak juga merupakan contoh sokongan pembelajaran yang diperlukan oleh ahli masyarakat. Ringkasnya, pengurusan program dan sokongan pembelajaran akan menjadi lebih efektif dan mampu membentuk ekosistem kondusif bagi menjayakan pembelajaran sepanjang hayat sekiranya kita mempunyai Dasar Pembelajaran Sepanjang Hayat yang mantap.
    


    
      

    


    PERANAN PEMBELAJARAN SEPANJANG HAYAT DALAM PEMBANGUNAN MODAL INSAN


    
      Istilah modal insan tidak boleh terpisah daripada penguasaan ilmu pengetahuan dan kemahiran. Menurut Ingham (2007), modal insan adalah individu atau sumber manusia yang memiliki ilmu pengetahuan dan kemahiran untuk keperluan organisasi. Lebih dari itu, modal insan bukan sahaja individu yang menguasai ilmu pengetahuan tetapi juga mereka yang memiliki kemahiran sosial dan kualiti peribadi yang tinggi yang berteraskan integriti. Justeru, program pembangunan modal insan perlu bertitik tolak daripada perencanaan latihan, pembangunan dan pendidikan yang holistik yang semuanya berpaksikan kepada aktiviti pemerolehan ilmu pengetahuan dan kemahiran melalui pembelajaran. Kepentingan ilmu dalam pembangunan modal insan ditegaskan oleh Wan Mohd Nor (2011) dengan mengatakan bahawa pembangunan masyarakat dan negara tidak boleh dipisahkan daripada pembudayaan ilmu dalam kalangan anggota masyarakat. Sehubungan itu, pembinaan sesebuah tamadun bangsa dalam sejarah peradaban manusia bermula dan berteraskan kepada pembangunan modal insan yang berkualiti (Fuad 2011) yang direalisasikan melalui peranan pembelajaran sepanjang hayat.
    


    
      

    


    
      Seperti yang dijelaskan pada bahagian awal bab ini, pembelajaran sepanjang hayat secara dasarnya berteraskan kepada dua premis utama iaitu belajar di sepanjang kehidupan dan kesamarataan dalam peluang pembelajaran. Premis pertama merujuk kepada peluang pembelajaran sepanjang masa manakala kedua merujuk kepada semua anggota masyarakat berpeluang untuk menyertai aktiviti pembelajaran melalui pelbagai peluang pembelajaran yang boleh diakses dengan mudah. Oleh yang demikian, tiga spektrum pembelajaran iaitu formal, non-formal dan informal memberi peluang kepada pembangunan modal insan dalam kalangan anggota masyarakat melalui penguasaan ilmu pengetahuan, pembinaan kemahiran sosial dan pembentukan keunggulan peribadi di sepanjang kitaran kehidupan. Pada masa yang sama, tidak ada anggota masyarakat yang terpinggir daripada proses pembangunan modal insan kerana pembelajaran sepanjang hayat menitikberatkan akses dan kesamarataan (Adanan et al. 2011).
    


    
      

    


    
      Ringkasnya, pembelajaran sepanjang hayat berperanan membina modal insan yang holistik yang bukan sahaja diperlukan oleh organisasi tetapi sebagai anggota masyarakat yang menjadi aspirasi negara melalui penguasaan ilmu pengetahuan, kemahiran sosial dan keunggulan peribadi. Peranan ini direalisasikan melalui perbezaan fungsi tiga spektrum pembelajaran yang mendasari pembelajaran sepanjang hayat seperti yang diringkaskan dalam Rajah 3.2.
    


    
      

    


    
      [image: 2]

    


    
      
        Rajah 3.2: Peranan pembelajaran sepanjang hayat
      


      
        

      


      KESIMPULAN


      
        Tahap kesedaran masyarakat Malaysia terhadap kepentingan pembelajaran sepanjang hayat dalam pembinaan negara maju masih lagi rendah (Anuwar 2010). Sehubungan itu, penglibatan mereka dalam pembelajaran sepanjang hayat belum begitu memuaskan. Satu kerangka bagi menjadikan belajar sebagai gaya hidup masyarakat sepanjang hayat perlu terdiri dari pembelajaran formal, non-formal dan informal. Namun begitu, menyediakan peluang pembelajaran melalui tiga sepektrum pembelajaran belum menjamin masyarakat terus mengamalkan pembelajaran sepanjang hayat, tanpa mewujudkan ekosistem pembelajaran sepanjang hayat yang kondusif yang merangkumi budaya ilmu, dasar pembelajaran sepanjang hayat, pengurusan program dan sokongan pembelajaran. Sesungguhnya pembelajaran sepanjang hayat adalah pendekatan terpenting bagi pembangunan modal insan.

